
ኤርትራውያን ኣብ ወጻኢ፡ ዝተፈላለየ ንጥፈታት ኣሰላሲሎም

ኤርትራውያን ነበርቲ ኢጣልያ፡ 
ጀርመንን ሕቡራት ኢማራት ዓረብን፡ ኣብ 
ንጥፈታት መሳርዖምን ጉዳይ ሃገሮምን 
ዘትዮም።
ኣምባሳደር ኤርትራ ኣብ ኢጣልያ ኣቶ 

ፍስሓጽዮን ጴጥሮስ ንኤርትራውያን ነበርቲ 
ሮማን ሚላኖን፣ ሓላፊ ህዝባውን ኮማውን 

ጉዳያት ኣብ ኢጣልያ ኣቶ ግርማይ 
ሃብተሚካኤል ድማ ንነበርቲ ኣብሩዞን 
ፊረንሰን ኣብ ዝገብርዎ ሰሚናራት፡ ህዝብን 
መንግስትን ኤርትራ ሰላሞም ኣውሒሶም 
ልምዓታውን ህንጻውን ንጥፈታቶም 
ንምድንፋዕ ኣብ ሓያል ስራሕ ከምዝርከቡ 
ኣረዲኦም።

ኣብ ወጻኢ ዝነብር ኤርትራዊ - 
ብትምህርቲ፡ ሞያን ቁጠባን ክዕቢ 
ከምዝግብኦ ብምዝኽኻር፡ ኤርትራዊ 
ክብርታትን ሃገራዊ ንቕሓትን ናብ ዝቕጽሉ 
ወለዶታት ምስግጋር በቲ ሓደ፣ ምሕያል 
ውዳቤታት ድማ በቲ ኻልእ፡ ዝግባእ 
ኣትኲሮ ክወሃቦ መድረኻዊ ተልእኾ 

ምዃኑ ኣገንዚቦም። 
ጨንፈር ህ.ግ.ደ.ፍ. ኣብ 

ጀርመን - ንጥፈታቱ 
ንምግምጋም ኣብ ከተማ 
ፍራንክፈርት ኣብ ዝገበሮ 
ኣኼባ ድማ፡ ፈጻሚ ጉዳያት 
ኤምባሲ ኤርትራ ኣብ’ታ 

ሃገር ኣቶ ዮውሃንስ ወልዱ፡ መድረኻዊ 
ብድሆታት ንምግጣምን ዝፍጠሩ ዕድላት 
ንምምዝማዝን ብዕቱብ ክስራሕ ተላብዩ።
በቲ ኣጋጣሚ፡ ጠቕላሊ ቈንስል ኣብ 

ፍራንክፈርት ኣቶ ክብረኣብ ተኸስተ - 
“ምሕያል መኸተ፡ ምድልዳል ስጥመት 

መሳርዕ”፣ ሓላፊ ህዝባውን ኮማውን 
ጉዳያት ኣቶ ካሕሳይ ተወልደ ድማ - 
“ሓፈሻዊ መጻኢ መደባት” ኣብ ዝብሉ 
ኣርእስትታት ኣስተምህሮታት ሂቦም።
ብኻልእ ወገን፡ ኣባላት ጨንፈር ሃማደኤ 

ኣብ ኣቡዳቢን ከባቢኣን ሰሜን ኢማራትን፡ 
ን8 መጋቢት ኣህጉራዊ መዓልቲ ደቂ-
ኣንስትዮ - ኣብ ከተማ ኣልዔን ብክብ 
ዝበለ መዓርግ ጸምቢለናኣ።
ኣደ-መንበር ሃማደኤ ኣብ ኣቡዳቢ ወ/ሮ 

ስዒዳ መሓመድጣሃ ከኣ፡ ብምኽንያት 
እቲ ዕለት ዝተዳለወ ቃል ሃማደኤ 
ኣስሚዓ።

ደቡብ - ኣብ ተበጻሕነት ኣገልግሎት ትምህርቲ ገስጋስ ተመዝጊቡጨንፈር ሚኒስትሪ ትምህርቲ ዞባ ደቡብ፡ 
ኣብ ተበጻሕነት ትምህርቲ ተመዝጊቡ 
ዘሎ ዓወት፡ ኣብ ምርግጋጽ ብቕዓትን 
ጽፈትን ትምህርቲ ንምድጋሙ ብዝለዓለ 
ከምዝሰርሕ፡ ብ4ን 5ን መጋቢት ኣብ 
መንደፈራ ኣብ ዝገበሮ ገምጋም ገሊጹ።
ኣብ’ቲ ካብ 12 ንኡስ ዞባታት ዝመጹ 

ርእሰ-መምህራን፡ ሱፐርቫይዘራትን ኣብ 
ምሕደራ ትምህርቲ ዝነጥፉን 450 ሰባት 
ዝተሳተፍዎ ሰሚስተራዊ ገምጋም፡ ሓላፊ’ቲ 

ጨንፈር መምህር ህብትዝጊ ኪዳነ፡ ኣብ 
ቀዳማይ ፍርቂ ዓመት 2023/2024 
ኣብ 621 ትካላት ትምህርቲ 236,310 
ተመሃሮ ከምእተመዝገቡ፣ መጠን 
ምሕላፍ ድማ ካብ 1ይ ክሳብ 12 ክፍሊ 
ብማእከላይ ገምጋም 88.4 ሚእታዊት 
ከምዝነበረ ሓቢሩ።
ኣብ መስርሕ ምምሃርን ምስትምሃርን 

ዝነበረ ጸገማት፡ ብልጫታትን 

ብድሆታትን ብዝርዝር ድሕሪ ምቕራብ 
ድማ፡ ድርኺት፡ ሞያዊ ፍቕርን ዓቕምን 
መምህራን ንምድንፋዕን ተወዳደርቲ 
ተመሃሮ ንምፍራይን፡ ብኣተኩሮ 
ክስራሓሉ ምዃኑ ገሊጹ።
ዋና ዳይረክተር ክፍሊ ማሕበራዊ 

ኣገልግሎት ኣቶ ቃልኣብ ተስፋስላሰ 
ብወገኑ፡ ትምህርቲ ብዓለማውን 

ዘቤታውን ኩነታት ስለዝጽሎ፡ መምህራን 
በብመድረኹ ንዝኽሰቱ ንኣድህቦ ተመሃሮ 
ዝጥምዝዙ ብድሆታት ንምግጣም፡ 
ብመጽናዕቲ ዝተሰነየ ቅልጡፍ ሓገዝ 
ክገብሩን ምሸታዊ ትምህርቲ ንምዕባይ 
ክሰርሑን ተላብዩ።
ተሳተፍቲ፡ በብከባቢኡ ፍታሕ ዘድልዮም 

ሕጽረታትን ብድሆታትን ድሕሪ 

ምቕራብ፡ ንምቅላሉ ተበግሶ ክውሰድ 
ተላብዮም።
ወኪል ሚኒስተር ትምህርቲ ኣቶ ጴጥሮስ 

ሃይለማርያም ድማ፡ ዘጋጥሙ ብድሆታትን  
ሕጽረታትን ብምልላይ ፍታሕ ንምንዳይ፡ 
ሚኒስትሪ ትምህርቲ ሰፊሕ መጽናዕቲ 
ከካይድ ምጽንሑ ብምሕባር፡ ፍታሕ 
ከምጽእ ትጽቢት ከምዝግበር ኣረዲኡ።

ኣድያም ሻውዓይ ደረጃ ሒዛኣድያም ሻውዓይ ደረጃ ሒዛ

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
 ብርሃነ ምሕረትኣብ

ቍ.ስ 116266 / 201820 (256)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቤተልሄም ታደሰ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ሱራፌል ተስፋብሩኽ

ንትምህርቲ፡ ምህዞ፡ ርኽበትን ሓፈሻዊ ህይወትን ዝገልጽ ጥቕሲንትምህርቲ፡ ምህዞ፡ ርኽበትን ሓፈሻዊ ህይወትን ዝገልጽ ጥቕሲ

ጥቕሲጥቕሲ
እዚ እዚ ሰሙንሰሙን

“ስሕበት፡ ንምንቅስቓስ ፕላኔታት ይገልጽ እዩ፣ መን ኣብ 
ምንቅስቓስ ዘንበረን ግን ኣይገልጽን እዩ። ”

- Issac Newton

ካልኣይ ኲናት ዓለም

ጀርመን ካብ ዝሓለፈ ኲናት 
ዘይወጽኣላ ሕንሕነ ነበራ። ጃፓን 
ጀርመን ክትሰዓር ኢዳ ሓዊሳ ክነሳ፡ 
ኣብ ኤስያ ግዝኣታ ንኸይተስፍሕ፡ 
ብርጣንያን ኣሜሪካን ይኽልክላኣ 
ነበራ። እቲ ድሕሪ እቲ ዓቢ 
ውግእ ዝነበረ ሰላም፡ “ናይ ቍጠዕ 
ሰላም” እዩ ዝነበረ። ስርዓት ናዚ 
ብ1933 ኣብ ስልጣን ምስ ሓዀረ 
ሰራዊት ጀርመን ቀልጢፉ ክህነጽ 
ኣብ ዝጀመረሉ፡ ሃገራት ኤውሮጳ 
ድምጸን ኣየስመዓን። ጃፓን፡ 
ንቻይናን ካልኦት ከባቢታት ኤስያን 
ጐቢጣ ግዝኣታ ከተስፍሕ እንከላ 
ኣይተቓወማኣን። ጃፓን ምስ 
ጀርመንን ኢጣልያን “the Axis” 
ዝተሰምየ ስምምዕ ገይረን ነበራ። 
ኣብ መወዳእታ 1930ታት ጀርመን  
ንኣውስትሪያን ቸኮዝላቭያን ኣብ 
ግዝኣታ ጸንበረተን። ኣብ ባሕቲ 
መስከረም 1939፡ ናይ ጀርመን 
መራሒ ዝነበረ ሂትለር፡ ንፖላንድ 
ወረራ። እዚ ወራር ካልኣይ ኲናት 
ዓለም ንኽለዓል ምኽንያት ድማ 
ኰነ። 

ሰራዊት ጀርመን ታንክታት፡ 
መዳፍዕን ነፈርትን ኣኸቲሉ 
ብቕልጡፍ ንፖላንድ ወሪሩ 
ኣየብቀዐን፣ ንዴንማርክ፡ ኖርወይ፡ 

ቤልጁም፡ ሆላንድን ፈረንሳን 
በብሓደ ተቘጻጸረን። ጀርመን ዳርጋ 
ንመላእ ኤውሮጳ ተቘጸጻረት። 
ብርጣንያ ናጻ ነበረት። ብ22 ሰነ  
1941 ሰራዊት ጀርመን ንሕብረት-
ሶቭየት ኣጥቂዑ ሞስኮ ንኽሕዛ 
ዕስራ ኪሎ ሜተር ተረፎ።

ጃፓን ኣብ ኤስያ ዝነበራ 
ግዝኣት ከተስፋሕፍሕ እንከላ፡ 
ኣሜሪካ ንጃፓን ትሸጦ ዝነበረት 
ዘይትን ሓጺንን ደዉ ኣብ 
ዘበለትሉ፡ መራሕቲ ጃፓን ኣብ 
ደቡባዊ ምብራቕ ዝርከብ ዘይቲ 
ዝርከበሉ ከባቢ ክቈጻጸሩ መደቡ። 
እዚ መደብ ብዘይ ወዓል ሕደር 
ንኣሜሪካ ንዂናት ዝጽውዕ ነበረ። 
ብ7 ታሕሳስ 1941 ጃፓናውያን 
ኣብ ሃዋይ ዝነበረ መደበር 
ኣሜሪካውያን ደብደቡ፣ ኣሜሪካ 
ኸኣ ኣንጻር “the Axis” ዝዓጠቓ 
ልፍንቲ ሃገራት ወገነት። ኣብቲ 
ኲናት ከኣ ኢዳ ሓወሰት። ዝበዝሐ 
ክፋል ሰሜን ኣፍሪቃ ዝተቘጻጸራ 
ጀርመንን ኢጣልያን ኣብ ግንቦት 
1943 ተሰዒረን ወጽኣ። 

ጀርመንን ወገናን ኣብ ኣፍሪቃ 
ክሰዓሩ እንከለዉ፡ ኣብ ሕብረት-
ሶቭየት ዝነበራ ገስጋስ ሶቭየታውያን 
ደው ኣበልዎ። ብተወሳኺ ብ6 ሰነ 
1944 ልፍንቲ ሃገራት (ብርጣንያ፡ 

ኣሜሪካ) ካልእ ድልዱል ዓውደ-
ውግእ ኣብ ሰሜን ፈረንሳ 
ኣወዲደን ብምንባረን ሰራዊት 
ጀርመን ክመቓቐል ግድን ነበረ። 
ሓይሊ ጀርመን ብኽልቲኡ ወገን 
እናተደፍአ ብ7 ግንቦት 1945 
ጠቕሊሉ ተሳዕረ። ኣሜሪካ ኣብ 
ፓስፊክ ዝነበራ ኲናት ብኣሰቃቒ 
ኵነታት ዛዚማቶ። ዋላ’ኳ እተን 
ኣቐዲመን ብጃፓን ዝተታሕዛ 
ደሴታት እንተ መለሰተን ንምልእቲ 
ጃፓን ክተቈጻጸራ ሓለነት። 
ብ6 ጥቅምቲ 1945 ኣብ ከተማ 
ሆረሺማ ንፈለማ ግዜ ኣቶሚካዊ 
ቦምባ ደርበየት። ሰለስተ መዓልታት 
ጸኒሓ ኣብ ከተማ ናጋሳኪ ደጊማ 
ደብደበት። ጃፓን ብ14 ጥቅምቲ 
ኢዳ ክትህብ ተገደደት። እዚ 
ኣቶሚካዊ ቦምባ ሽዑ ዘዕነዎን 
ዘህለቖን ገዲፍካ፡ ኣብታ ሃገር ክሳዕ 
ሕጂ ጽልዋኡ ኣይገደፈን ዘሎ።

ብ1945 ካልኣይ ኲናት ዓለም 
ብዘስካሕክሕ መቕዘፍቲ ክዛዘም 
እንከሎ፡ ከባቢ 55 ሚልዮን ሰብ 
ሃሊቑ፣ ካብዚ እቲ ልዕሊ ፍርቂ 
ሰለማዊ ሰብ ምዃኑ’ዩ። ኣብ ሃገራት 
ኤውሮጳን ኤስያን ሰፍ ዘይብል 
ዕንወት ወሪዱ። ካብዚ ካልኣይ 
ኲናት ዓለም ኣቐደሚን ሓያላን 
ዝነበራ ጀርመን፡ ጃፓን፡ ፈረንሳን 
ብርጣንያን ወዲቐን፣ ዝለዓለ ኢድ 
ናብ ኣሜሪካን ሕብረት-ሶቭየትን 
ተለዊጡ። እዚ መድረኽ’ዚ ኸኣ 
ናብ መድረኽ ዝሑል ኲናት 
ዝተሰጋገረሉ መድረኽ ኮነ።

ዝሑል ኲናት

ዝሑል ኲናት ድሕሪ ካልኣይ 
ኲናት ዓለም ምዝዛሙ ቀልጢፉ 
እዩ ጀሚሩ። ዝሑል ኲናት ኣብ 
መንጎ ኣሜሪካን ሕብረት-ሶቭየትን 
ካብ 1940ታት ክሳብ 1980ታት 
ዝተኻየደ እዩ። ዝሑል ኲናት 
ዝተሰምየሉ፡ እዘን ክልተ ሃገራት 
ብዘይ ናይ ብረት (ቶዅሲ) ውግእ 
የካይዳ ብምንባረን እዩ። 

እዘን ክልተ ሃገራት ብሓደ 

ተማሓዝየን ብምብራቕን ምዕራብን 
ንጀርመን እግሪ እግራ እንጥቀዓ 
እንከለዋ፡ ሕብረት-ሶቭየት ናጻ 
ዘውጽኣተን ኣብ ምብራቕ 
ኢውሮጳ ዝርከባ ሃገራት ናብ 
ሕብረታ ትጽንብረን ነበረት። 
ቡልጋርያ፡ ቸኮዝላቫክያ፡ ሃንጋሪ፡ 
ፖላንድን ሩማንያን ኣብ ሕብረት-
ሶቭየት ክጥርነፋ እንከለዋ፡ እተን 
ኣብ ምዕራብ ኤውሮጳ ዝነበራ 
ግን ባዕለን ክምረሓ ዕድል ረኸባ። 
ምብራቕን ምዕራብን ኤውሮጳ 
ኣዝየን ተፈላለያ። ጀርመን ኣብ 
ክልተ ተኸፊላ፡ ካብ ምብራቕ 
ጀርመን ናብ ምዕራብ ክትሰግር 
ዘይከኣል ኰነ።

ዝሑል ኲናት ኣብ ክልተ 
ዝተፈላለየ ፖለቲካውን ቍጠባውን 
መስመር እዘን ክልተ ሃገራት 
ብዝተፈጥረ ምጽራር ዝጀመረ 
እዩ። እቲ ናይቲ ሓደ ኣገባብ ናብቲ 
ሓደ ከይልሕም፣ እቲ ሓደ’ውን 
ብኣንጻሩ ከይሰጋገር ኣዝዩ ይፍራህ 
ነበረ። ንኤውሮጳ እዚ ክልተ በበይኑ 
ክልተ ኣረኣእያታት ኣብ ክልተ 
ገሚዑ ሒዝዋ ነበረ። 

ኣብዚ ዝሑል ኲናት ከም 
ዝነበረሉ ዝንገረሉ ኣርባዓ ዓመታት፡ 
ክልቲአን ወገናት ዝተፈላለየ ኣጽዋር 
ኣብ ምፍራይን ምውድዳርን 
ተሸሚመን። ኣቶሚካዊ ቦምባን 
ሃይድሮጅን ቦምባን ክወንና 
እንከለዋ፡ ንሓድሕደን ይሰላለያ 
ነበራ።

እዚ ኣብ ክልተ ሃገራት ዝነበረ 
ዝሑል ኲናት ናብ ዓለም ተላብዐ። 
ሕብረት-ሶቭየት ምስ ቅኒታ 
ትሰማማዕ ኣብ ኤስያ ረኸበት - 
ቻይና። ካብ 1950 ክሳዕ 1953 
ኣብ ዝነበረ ውግእ ኮርያ፡ ክልቲአን 
ወገናት ኢደን ሓወሳ። ኤመሪካ 
መርበባት ሕብረት-ሶቭየት ኣብ 
ኤስያ ከይልሕም ንምክልኻል፡ 
ቻይናን ሕብረት-ሶቭየትን ከኣ 
ብኣንጻሩ። እዘን ሎሚ ተፈላልየን 
ዝበዝሐ እዋን ሸፈና ማዕከናት ዜና 
ዝወሃበን ደቡብን ሰሜንን ኮርያ እቲ 

ስለምንታይ
…. ንፋስ ይነፍስ?…. ንፋስ ይነፍስ?
እዛ መሬት ኣብ ሓደ ደው ኢላ 

እትነብር ግዛዕ ኣይኰነትን። ኣብ 
ዙርያ ጸሓይን ኣብ ገዛእ ርእሳን 
ዑደት ትገብር እያ። ክትዘውር 
እንከላ ኸኣ ዅሉ ገጻታ በብእብረ 
ጸሓይ ትወቕዖ። ብእኡ ኸኣ 
መሬት ትመውቕ። ጋዛት ምስ 
ዝመውቁ ናይ ምዝርጋሕ ባህሪ 
ኣሎዎም። ኣብ መሬት ዝርከቡ 
ጋዛት ምቘት ምስ ዝረኸቡ ኣብ 
ምንቅስቓሶም ይቕልጡፉን 
ይዝርግሑን። እዚ ውዑይ ኣየር 
ዓብዩ፡ ከም ሓደ ዓቢ ዘይረአ ደበና 
ይኸውን። እቲ ዝወዓየ ሓፍ ክብል 
እንከሎ፡ ዝሑል ኣየር ከኣ ቦታኡ 
ክትክእ ይመጽእ። ነዚ ምንቅስቓስ 
እዚ ኢና ንፋስ ንብሎ። 

ቅሳነት ዮውሃንስ 

Source: Treasury Of Children’s 
Knowledge

ኤውሮጳ ክርቢት ዓለምዊ ኵናት
ኣብ ዝሓለፈ ቀዳማይ ክፋል፡ ንቀዳማይ ኲናት ዓለም ብሓጺሩ ኣቕሪብና ኔርና። 

ሰላሳን ክልተን ሃገራት (ዝበዝሓ ሃገራት ኤውሮጳ) ዝተሸመማሉ ቀዳማይ ኵናት 
ዓለም፡ ካብ 1914 ክሳዕ 1918 ዝተኻየደ ምዃኑ፣ ኣብዚ ኣርባዕተ ዓመታት 
ዝወሰደ ዓውዲ ውግኣት፡ ዓሰርተ ሚልዮን ከም ዝሃለቑን ብዙሓት ዓለም መወዳእታ 
ኲናት ዝረኣየትሉ ኣጋጣሚ ክኸውን ዝተመነዩሉ ምንባሩን ርኢና ነይርና። እቲ 
ንኤውሮጳ ብፍላይ ዘይተኣደነ ዕንወት ዘኸተለ ቀደማይ ኲናት ዓለም፡ ክልተ 
ዕቑድ ከይጸንሐ’ዩ ካልኣይ ኲናት ዓለም ወሊዑ። ሕጂ’ውን ኤውሮጳ ክርቢት 
ናይቲ ዓቢ ኲናት ኰነት።

ኲናት ብ1953 ደዉ ካብ ዝብል 
ኣትሒዘን ምስ ተፈላለያ እየን። 
ኣሜሪካ ኣዝዩ ከቢድ ክሳራ ከም 
ዝተሰከመት ዝንገረሉ ካብ 1959 
ክሳዕ 1975 ዝተኻየደ ውግእ 
ቬትናም፡ ጠንቁ ከምዚ ኣቐዲምና 
ዝረኣናዮ እዩ። ብ1962 ዝሑል 
ኲናት ናብ ቶዅሲ ብኒዩክለሳዊ 
ኣጽዋር ክሰጋገር ኣብ ጥርዚ 
በጺሑ ነበረ። ኣብ ኵባ ሕብረት-
ሶቭየት ዝተኸለቶ ናብ ኣሜሪካ 
ዝጠመተ ሚሳይል ከም ዘሎ፡ 
ኣሜሪካ ምስ ፈለጠት ዝተኸስተ 
ወጥሪ እዩ። እንተዀነ ሶቭየት ነቲ 
ሚሳይል ክትኣልዮ ስለ ዝወሰነት 
እቲ ወጥሪ ሃደአ። ምስ ምምጻእ 
ሚካኤል ጎርባቸዉ ኣብ ስልጣን 
ዝሑል ኲናት ናብ መወዳእታ 
ምዕራፉ በጺሑ። ክልቲአን ሃገራት 
ንዝነበረን ኒዩክለሳዊ ኣጽዋር ከዕንዋ 
ተሰማምዓ።

ኤውሮጳ ኣብ ክልተኡ ዝዓበየ 
ውግኣት ዓለም ክርቢት ነበረት። 
እቲ ኲናት ዝገደፈላ ኣደራዕን 
በሰላን ቀሊል ኣይነበረን። እዚ ዅሉ 
ሓሊፉ፡ ኲናት ዩክሬንን ሩስያን 
ድሕሪ ምጅማሩ፡ ዝዓበየ ጽልዋኡ 
ኣብ ኤውሮጳ ክርአ ጀሚሩ። 
እቲ ድሒሩ ዝሰዓበ ምዕባለታት 
ኤውሮጳ ገና ክርቢት ዓበይቲ 
ኲናት ዓለም ኰይና ክትቅጽል 
ይገብራዶ ይኸውን?

ትዕግስቲ በረኸትኣብ

መወከሲ፡ www.educational/  
world history/.com

2ይን መወዳእታን ክፋል

ቁርሲ ሰንበትቁርሲ ሰንበት
መርሃዊ ገብረሚካኤልመርሃዊ ገብረሚካኤል

ቁርሲ ሰንበትቁርሲ ሰንበት
ካብ ፍሉይነት ዴንማርክ- ኮፐን ሃገን ርእሰ-ከተማ ሃገረ 

ዴንማርክ እያ። ኣብዛ ከተማ፡ ልዕሊ 
ቁጽሪ ነበርታ ዝኸውን - ዜጋታት እታ 
ሃገር መዓልታዊ ዝጥቀምሉ መሰረታዊ 
ነገር ኣሎ። ንሱ ከኣ፡ ብሽክለታ እዩ። 
ኣብ 2016 ብዝተገብረ መጽናዕቲ፡ ኣብ 
ኮፐን ሃገን ካብ ተቐማጦኣ ዝበዝሓ 
ብሽክለታታት ከምዘለዋ ንፈለማ ግዜ 
ድሕሪ 1970 ክረጋገጽ ክኢሉ ኣሎ። ኣብ 
ዝሓለፈ ዓሰርተታት ዓመታት መንግስቲ 
ብዘውጸኦ ሕጊ መሰረት፡ ነበርቲ ኮፐን 
ሃገን ብኤለክትሪክ ኮነ ብነዳዲ ኣገልግሎት 
ካብ ዝህባ ተሽከርከቲ ንምንጋፍ ካልእ 
ኣማራጺታት ናይ መጐዓዝያ ክጥቀሙ 
እዩ ክጽውዕ ጸኒሑ። ነዚ ክዉን 
ንምግባር ድማ፡ ብናይ ወጻኢ ሸርፊ 
ብሽክለታታት ናብ መላእ ሃገር ዘርጊሑ 
ዝሓሸ ኣገልግሎት ክቕርብ ብምኽኣሉ፡ 
እነሆ ሎሚ ድሕሪ ብዙሕ ጻዕሪ ንከተማ 
ኮፐን ሃገን ዘስደመመ ዕልቕልቕ ናይ 
ብሽክለታታት ክርአ ክኢሉ ኣሎ።   
ኣብ ዝሓለፈ ዓመት ጥራይ ማእከል 

ቁጽጽር ብሽክለታ ናይዛ ከተማ 267,700 
ብሽክለታታት ክቖጽር እንከሎ፡ ማካይን 
ድማ 252,600 ጥራይ ከምዘለዋ 
ከረጋግጽ ክኢሉ። በዚ ምኽንያት ድማ’ዩ 
ኣብ ዴንማርክ ልዕሊ ተሽከርከርቲ 
ብሽክለታታት ዝፈጥረኦ ጻዕቂ ትራፊክ 
ዘጋጥም ዘሎ።

- ሕብረተ-ሰብ ዴንማርክ ኣብ ዓለም 
ብፍሉይ ዝልለዩሉ ባህሪ ኣለዎም። እዚ 
ባህሪ’ዚ ልክዕ ከም ኣብ ሓደ እምነት 
ዝርከቡ ህዝቢ ዝጥቀምሉ መጽሓፍ ቅዱስ 
ወይ ቁርኣን፡ ኵሉ ብሓደ ተማእዚኑ 
ንክኸይድ ዘገድድ ሕጊ ብምዃኑ 
ድማ እዩ እቲ ፍሉይነቱ። ኣብዛ ሃገር 
ሓደ ጃንትሎው ዝበሃል ባህላዊ ሕጊ 
ኣሎ። ሕጊ ጃንትሎው ኣብ 1933 በቲ 
ናይቲ ግዜ’ቲ ደራሲ ዝነበረ ኖርወጃዊ 
ኣክሰል ሳንድሞዝ ዝተጻሕፈ ኮይኑ፡ ልክዕ 
ከም ቅዱሳት መጽሓፍቲ 10 ትእዛዛት 
ዘለዎ እዩ። ሓደ ሰብ ነፍሱ ምስ ዝኾነ 
ኣካል’ቲ ሕብረተ-ሰብ ንኸየወዳድር፣ ኣነ 

ካብ እከለ ብኸምዚን ብኸምቲን ይበልጽ 
ዝብል ኣረኣእያ ኮነ ርድኢት ንኸየሕድር 
ዓሊሙ ዝተጻሕፈ ሕጊ እዩ። ብዘይካ’ዚ፡ 
ነፍሲ-ወከፍ ሰብ ሰብኣውነት ሰብ ከኽብር 
ከምዘለዎ፡ ከምኡ ድማ ሰባት ንሓድሕዶም 
ተሓጋጊዞም ደኣ’ምበር ተተፋኒኖም 
ክኸዱ ከምዘይብሎም የመልክት።     
ትሕዝቶ ደራሲ ኣክሰል ከም ባህሊ 

ክሰርጽ ዝኸኣለ፡ ድሕሪ ናብ ዝተፈላለዩ 
ቋንቋታት ምትርጓሙን ብዙሓት ሰዓብቲ 
ምጥራዩን እዩ። ጃንትሎው ኣብ ሕብረተ-
ሰብ ዴንማርክ ልዑል ተቐባልነት ዘለዎ 
ኮይኑ፡ ሰባት ሓድሕድ ኣኽብሮትን 
ፍቕሪን ንኽህሉዎም ዘኽኣለ ምስጢር 
እዩ። እዚ ሕጊ’ዚ፡ ዜጋታት ዴንማርክ 
ሕጉሳት ኰይኖም ንኽነብሩ ዘኽኣለ 
ቀንዲ ረቛሒ ምዃኑ ድማ ይንገር።  
- ኣብ ዝሓለፉ ሒደት ዓመታት፡ 

ዴንማርክ ሓንቲ ካብተን ትሑት መጠን 

ወሊድ ዝተራእየን ሃገራት እያ። ብፍላይ 
ኣብ 2010 ዝተራእየ ትሑት መጠን 
ወሊድ፡ ንመንግስቲ ዴንማርክ ብፍሉይ 
ካብ ዘሻቐለ ቀንዲ ዛዕባ እዩ ነይሩ። 
ዋላ’ኳ ጸኒሑ ኣብ 2014 ኮምሽን 
ቁጽጽር ህዝቢ ኣብ ሓደስቲ ዝውለዱ 
ዕሸላት ደሓን ዝኾነ ወሰኽ ከምዘርኣየ 
ዘመልክት ሰነዳት እንተረኸበ፡ እቲ ቍጽሪ 
ግን ክውስኽ ኣይተረኣየን፣ መሊሱ ናብ 
ዝተሓተ ደረጃ እዩ ወሪዱ። ብመሰረት 
መንግስታውያን ጸብጻባት፡ ኣብ 2013 
ካብ ሽሕ መጻምድቲ 10 ቈልዑ ጥራይ 
እዮም ተወሊዶም። እዚ ማለት፡ ካብ 
1983 ክሳብ 2012 ኣብ ዝነበረ ግዜ፡ እቲ 
ዝተሓተ መጠን ወሊድ ዝተራእየሉ እዋን 
ኮይኑ ተመዝጊቡ ኣሎ። ኣብዚ ዝተጠቕሰ 
ናይ 29 ዓመታት ግዜ፡ 57,916 ሓደስቲ 
ዕሸላት ጥራይ እዮም ክውለዱ ክኢሎም። 
መንግስቲ ነቲ ካብ ግዜ ናብ ግዜ 
እናንቆልቆለ ክመጽእ ዝጸንሐ ትሑት 
መጠን ወሊድ ንምስትኽኻል፡ ገና ክሳብ 
ሎሚ ኣበርቲዑ ይዓየሉ ከምዘሎ እውን 
ይንገር።
- ብዙሓት ሰባት፡ ዴንማርክ ሓንቲ 

ካብ’ተን ሓጎስ ዘመንጭዋ ተፈተውቲ 
ሃገራት ምዃና እዮም ዝኣምኑ። እዚ ግና 
መበገሲኡ እንታይ ክኸውን ከምዝኽእል 
ካብ ዘይምፍላጥ ደኣ እምበር፡ ኣብ ነፍሲ-
ወከፍ ሃገር ሓጎስ ስለ ዘየለ ኣይኮነን። ሓጎስ 
መበገሲኡ ካብ ውሽጢ ምስ ዝኸውን 
እዩ ኣብ ጥዕና ክህልዎ ዝኽእል ረብሓ 
ዝዓቢ። እንተ ኣብ ሃገረ ዴንማርክ ኣሎ 
ዝበሃል ሓጎስ ግና፡ ካብዚ ነገር’ዚ ዝረሓቐ 
እዩ። ኣብታ ሃገር ዜጋታት ዋላ’ኳ ኣዝዮም 

ሕጉሳት ምዃኖም ብኹሉ ማሕበረ-ሰብ 
ዓለም ዝተመስከረሎም ይኹኑ፡ እዚ 
ክኸውን ዝደረኸ ምኽንያት ግና ኣሎ። 
ዴንማርካውያን ኣብ ዓለም ካብ’ቶም 
ብብዝሒ ‘ኣንቲ-ዲፕረስንት’ ዝተባህለ 
መድሃኒት መዐገሲ ጭንቀት ዝጥቀሙ 
ህዝቢ እዮም። ብመሰረት ‘Organization 
for Economic Cooperation and 
Development (OECD)’ ዝተባህለ 
ውድብ፡ ኣብ ዴንማርክ ካብ 1,000 ሰባት 
እቶም 80% መዓልታዊ ነዚ መድሃኒት 
ይጥቀምሉ።
- ዴንማርካ ሓንቲ ካብ’ተን ብሰደድ 

ስጋ ሓሰማ ኣብ ቀዳማይ ደረጃ ዝስርዓ 
ሃገራት እያ። እዛ ሃገር ዓመታዊ ልዕሊ 28 
ሚልዮን ሓሰማታት ተፍሪ። በዚ መሰረት፡ 
ሃገራዊ እቶት እዛ ሃገር ምሉእ ብምሉእ 
ኣብ መፍረ ሓሰማ ዝተመርኮሰ እዩ። 
ብመሰረት ጸብጻባት፡ ዴንማርክ ካብ’ተን 
እተፍርየን ብዓሰርተታት ሚልዮን ዝቑጸራ 
ሓሰማታት፡ ነተን ልዕሊ 70% ብሰደድ 
መልክዕ ናብ ካልኦት ሃገራት ትልእከን። 
ዝበዝሓ ሃገራት ኤውሮጳ ካብ ዴንማርክ 
ስጋ ሓሰማ እናእተዋ፡ ንጠለባትን 
ሸውሃትን ዜጋታተን ከርውያ ከምዝረኣያ 
ድማ ይንገር። ኣብዚ ግዜ’ዚ ኣብ ዴንማርክ 
ዝፈርያ ዘለዋ ሓሰማታት፡ ንነፍሲ-ወከፍ 
ነባሪ ዴንማርክ ክምቀላ እንተ ዝኽእላ 
ነይረን፡ 5.2 ሓሰማ ክበጽሓኦ ምኸኣላ 
ነይረን። እዚ ዘረድኣና፡ ካብ ጠቕላላ 
ብዝሒ ህዝቢ ዴንማርክ፡ ብዝሒ ናይ’ተን 
ንሰደድ ተባሂለን ዝፈርያ ሓሰማታት 
ብልዕሊ ሓሙሽተ ዕጽፊ ዝዛይድ ምዃኑ 
እዩ።

ኣተኵሮ
* ሰባት እምኒ ምስ ዝድርብዩልካ 

ተመሊስካ ኣይትደርብየሎም። እቶም 
ኣእማን ኣኪብካ ግን ግዝኣትካ 
ክትሃንጸሎም ከምእትኽእል ዘክር።
* ሎሚ ስለ ዝተጨነቕካ ናይ ጽባሕ 

ሽግራትካ ኣይርሕቀልካን እዩ። እኳ 
ደኣ ብኣንጻሩ ናይ ሎሚ ሰላምካ’ዩ 
ዘርሕቐልካ። ስለዚ፡ ካብ ብሽግራት 

ምጭናቕ መፍትሒ ኣብ ምንዳይ 
ከነተኵር ይምረጽ።
* ምስ ዓሻ ምክታዕ ማለት፡ ክልተ 

ዓያሹ ከም ዘለዉ ምርግጋጽ ማለት እዩ።
* ንቀረብትኻ ከተሐጉስ ኢልካ፡ ኣብ 

ዘይትፈልጦ ብሓሶት ኣይትመስክር።
* ንነብስኻ ንምንታይ ትነብር ከም 

ዘለኻን ንምንታይ ዕላማ ከም ዝተፈጠርካን 
ሕተት። ትኽክለኛ መልሲ ኣብ 
ልብታትና እዩ ዝርከብ። ንስኻ 
ንምንታይ ትነብር ከም ዘለኻ 
ካብ ልብኻ ሓሊፉ ዝነግረካ 
ኣካል የለን። ኣብ ልብኻ ብዙሕ 
ሓቂ እዩ ዘሎ፣ ኣስተውዕለሉ 
ጥራይ።
* በዛ ዘለኻያ ህሞት፡ ንዋየ-

ሃብቲ ብዘይ ቅንዕና ትርጉም 
የብሉን። ሃብቲ ናይ ዓለም፡ ኣብ 
ዓለም እዩ፣ ቅንዕናኻ ግን ወትሩ 
ምሳኻ እዩ።
* ንሰባት ሕማቕ ኣይትመነ። 

ንዐኦም ኢልካ ዘጻወድካዮ 
መጻወድያ ተገምጢሉ ንዓኻ 
ከይሕዘካ ካብ ሕማቕ ነገር 
ርሓቕ።

ከምዚ’ውን ኣሎ
ዘይናትካ ክትጥምት ነቲ ናትካ ምስኣን 

ፍቕሪ ሰብ ዝና ዓለምና ሓዲሩዎም 
ዜናኦም ዝከታተሉን፡ ንዓኦም ክመስሉ 

ዝፍትኑን ሰባት ብዙሓት’ዮም። እንተ 
ናይ’ዛ ሳሓር ጠብር ዝተባህለት ጓል 

ንፍሽኽታ
ናብ ሓንቲ ቤት መስተ ብተደጋጋሚ ምስ ዓርኩ ዝመላለስ ዝነበረ መንእሰይ እዩ። 

ሓደ ምሸት ግና ምስ ዓርኩ ከይተራኸበ ውዒሉ ሓደረ’ሞ፡ ደሃዩ ሓቲቱ’ውን ክረክብ 
ተጸገመ። ከም መርኣያ ሕርቃኑ ድማ፡ ኣብ ጥቓኡ ናብ ዝነበረት ቤት መስተ ኣላጊሱ 
ንበይኑ መስተ ምጭላጥ ተታሓሓዞ። መስተ’ውን ስርሑ ኣይገደፈን። ድሕሪ’ዚ፡ እቲ 
መንእሰይ ገና ደሃይ ዓርኩ ንምርካብ ናብታ ወትሩ ምስ ዓርኩ ዝሰትዩላ ቤት መስተ 
ኣምርሐ። መንደቕ ናይታ ቤት መስተ እናተደገፈ ናብታ ኣሳሳዪት ብምቕራብ ድማ፡ 
“እእ..እእ.. ፊሊ ዓርከይ መጺኡ ነይሩ ዶ?” ክብል ሓተተ።
እታ ኣሳሳዪት ብኩነታት እቲ መንእሰይ ብዙሕ ከይተገረመት፡ “እወ! ቅድሚ ሓደ 

ሰዓት መጺኡ ነይሩ” ክትብል መለሰት። ድሕሪ’ዚ፡ እቲ ብመስተ ተሰኒፉ ንዓርኩ ክረኽቦ 
ዘይከኣለ መንእሰይ፡ “እሞ ኣነኸ ምስኡ ዶ ነይረ?” ክብል ሓተተ ይበሃል።

ንልቦና
• ሓደ ሓደ ግዜ፡ እቲ ቀንዲ መፍትሒ 

ጸገምካ ኣብ ኢድካ እንከሎ፡ ሰኣን 
ልብኻ ከፊትካ ኣርሒቕካ ምሕሳብ 
ኣንጻር ዓቕምኻ ደው ትብለሉ እዋን 
ኣሎ።
• ዘፍቀረ ሰብ፡ ዓቐኑ ዝሓለፎ ብዙሕ 

ሕድገታት እዩ ዝገብር። ኣይሕዘለይን 
እዩ እናበልካ ደጋጊምካ ምብዳሉ ግን 
ሓደገኛ እዩ። ምኽንያቱ፡ ደረት ትዕግስቲ 
መዓስ ይውዳእ ስለ ዘይፍለጥ።
• ካበይ ተበጊስካን ናበይ ትኸይድ 

ኣለኻን ከይፈለጥካ ብሃውሪ ትጐዓዝ 
እንተሃሊኻ፡ ኣብታ ዘለኻያ ደው ምባል 
ይሕሸካ።

• በሊሕ ሰብ ካብ ትማሊ ይመሃር። 
ሎሚ ይብገስ ንጽባሕ ከኣ ይበላሓት። 
ድኹም ሰብ ብዛዕባ ፍጸመታት ይዛረብ። 
ካብ ዝነበሮ ከኣ ስድሪ’ውን ትኹን 
ከይተንቀሳቐሰ፡ ካብ ምዉት ንላዕሊ ካብ 
ህሉው ድማ ንታሕቲ ኮይኑ ይተርፍ።
• ምንባር ውህደት እያ። ውህደት ድማ 

ኣብ ምምልላእ እምበር ኣብ ምውድዳር 
ኣይትርከብን እያ።
• ፍቕሪ ንምርካብ ኣዝዩ ቀሊል እዩ። 

እንተኾነ፡ ንድሌታት ውሽጥኻ ዝርዳእ 
ሓቀኛ ኣፍቃሪ ምርካብ ክንዮ ትዕድልቲ 
ፈጣሪ ካልእ ዝበሃሎ የለን።
• ንዝኾነ ዓይነት ሰብ ብምልላይካ 

ኣይትሻቐልን ኣይትጠዓስን። ምኽንያቱ፡ 
ጥዑያት ሰባት ሓጎስ ክህቡኻ፡ 
ተንኮለኛታት ሰባት ተመክሮ ክኾኑኻ፡ 
ሓደገኛታት ሰባት ድማ ትምህርቲ 
ከቕስሙኻ ስለ ዝኽእሉ።
• ሓሶት፡ እቲ ሓቂ ንኸይፍለጥ ዘይኮነስ፡ 

እቲ ሓቂ ግዜ ንኽወስድ ምግባር ጥራይ 
እዩ ዓቕሙ።
• ብወረ ዝፈልጡኒ ሰባት ትዕቢተኛ ሰብ 

ይመስሎም። ናይ ሰላምታ ኣዕሩኽተይ 
ኣዝየ ምስኪን ሰብ ይመስሎም። ናይ 
ቀረባ ኣዕሩኽተይ መታለሊን ረባሺን 
ሰብ ይመስሎም። እቲ ደስ ዘብል ነገር 
ግና፡ ኩሎም ዘይፈልጡኒ ምዃኖም እዩ።

     ቤተልሄም ሰመረ ካብ ኣስመራ ቤተልሄም ሰመረ ካብ ኣስመራ

22 ዓመት ኢራናዊት መንእሰይ ግን 
ንበይኑ’ዩ። ንሳ፡ ነታ ብዙሕ እትፈትዋ 
መልክዐኛ ተዋሳኢት ሆሊዉድ 
ዝዀነት ኣንጀሊና ጆሊ ክትመስል 
ክቱር ባህጊ ስለ ዝሓደራ፡ ኣሽሓት 
ዶላር ብምፍሳስ ዝተፈላለዩ ናይ ጽባቐ 
መብጣሕቲ ብምክያድ፡ ነታ ኮኾብ 
ሆሊዉድ ክትመስል ፈቲና። ኣብ 
መወዳእታ ግን፡ ነዚ ኣብ’ዚ ስእሊ 
ትዕዘቡዎ ዘለኹም መልክዕ ሒዛ’ያ 
ተሪፋ። ነዚ ዝተዓዘቡ ግዱሳት ከኣ፡ 
ተፈጥሮ ዝሃበካ ጽባቕ ከተስተማቕሮ 
ብዘይ ምፍታንካ ክስዕብ ዝኽእል 
ሳዕቤናት ቀሊል ከምዘይከውን 
ብምዝኽኻር፡ ነፍሲ ወከፍ ሰብ ካብ 
ከምዚ ተግባራት ክሕየብ መኺሮም 
ኣለዉ።                                        



ሓዳስ   ኤርትራ 10 መጋቢት 2024 - ገጽ 4መበል 33 ዓመት ቁ.165

ካብ ጥቕምታት ጅንጅብል
• ካብ ነዊሕ እዋን፡ ጅንጅብል ከም 

መድሃኒት ዝተፈላለዩ ሕማማት ኮይኑ ኣብ 
ጥቕሚ ክውዕል ጸኒሑ እዩ። ገለ ንምጥቃስ፦ 
ጅንጅብል ኣብ ምቅላል ጸገማት ምሕቓቕ 
መግቢ፡ ምጉዳል ምልክታት ዕግርግርን 
ምፍዋስ ሰዓልን ይውዕል። 
• ኣብ ጅንጅብል ካልሲዩም፡ ማግነዝዩም፡ 

ማዕድናት፡ ባእታታት ጸረ-ምቅጻልን ጸረ-
ረኽስን ይርከቡ። እዞም ባእታታት ከኣ 
ነቶም ኣብ ኣካላት ዝርከቡ ዘየድልዩ ምስ 
ግዜ ሕማማት ከስዕቡ ዝኽእሉ ነገራት 
ከምዝኣልዩ ይግለጽ።
• ኣብ ጅንጅብል ዝርከብ ባእታ ጸረ-ነድሪ፡ 

ከስዓት ሰባት ሚዛን ሰብነቶም ንምጉዳል 

ከምዘኽእሎም ይሕበር። 
• ኣብ መዓልቲ ካብ 0.5 ክሳብ 1 ግራም 

ጅንጅብል ካብ 3 ክሳብ 12 ሰሙናት 
ኣከታቲልካ ምውሳድ፡ ንምህዳእ ቃንዛን 
ምድራቕ መለጋግቦታትን ሓጋዚ ምዃኑ 
ይንገር።
• ብዙሕ መጽናዕትታት ዋላ ኣይካየደሉ፡ 

ጅንጅብል ኣብ ደም ዝርከብ ዓቐን ሽኮር 
ንምጉዳል ከምዘኽእል እዩ ዝግለጽ። 
ብዘይካ’ዚ ተኽእሎ ሕማማት ልቢ ኣብ 
ካልኣይ ዓይነት ሽኮር ዘለዎም ሰባት 
ከምዘጉድል ይሕበር። 
• ጅንጅብል ቀልጢፉ ንከስዐ ጥርሑ 

ናይ ምግባር ተኽእሎ ስለዘለዎ፡ ጸገማት 
ምሕቓቕ መግብን ምስኡ ዝተሓሓዙ 
ኩነታትን ኣብ ምቅላል ኣበርክቶ ይገብር።
• ጅንጅብል ኣብ ምህዳእ ቃንዛ ወርሓዊ 

ጽግያት ልክዕ ከም’ቶም ኣብ ምህዳእ እዚ 
ቃንዛ ዝውዕሉ መድሃኒታት ኣድማዕነት 
ከምዘለዎ ይግለጽ። 
• ጅንጅብል ኣብ ምጉዳል ተኽእሎ 

ሕማማት ልቢ ዘልዕል ኮለስቶሮል ሓጋዚ 
ምዃኑ ይሕበር። ኣብ መዓልቲ ካብ 
1,500 ሚሊ-ግራም ዘይበዝሕ ጅንጅብል 
ብዝተፈላለዩ ኣገባባት ምውሳድ ከኣ 
ኣድማዒ ምዃኑ ይግለጽ። 
• ጅንጅብል ብዝውንኖ ባእታታት 

ጸረ-ምረታን ጸረ-ረኽስን፡ ካብ ሕማም 
መንሽሮ ክከላኸል ከምዝኽእል እዩ ዝንገር። 
እዞም ባእታታት እዚኣቶም ተኽእሎ 
መንሽሮ መዓንጣ፡ ጣፍያን ጸላም ከብዲን 
ከምዘጉድሉ ይግለጽ። ይኹን’ምበር፡ እዚ 
ውጽኢት ሂቡ ዘሎ መጽናዕቲ ኣብ ሰባት 
ስለዘይተኻየደ፡ ኣድማዕነት ጅንጅብል ኣብ 
ምክልኻል ሕማም መንሽሮ ኣጠራጣሪ 
ምዃኑ ይሕበር። 
• ኣብ እንስሳታት ዝተኻየደ መጽናዕቲ፡ 

ኣብ ጅንጅብል ዝርከቡ ባእታታት ጸረ-
ምቅጻልን ጸረ-ምረታን፡ ኣብ ምክልኻል 
ብዕብየት ዝስዕብ ምንቁልቋል ብቕዓት 
ኣእምሮ ኣድማዕቲ ምዃኖም ተለልዮም። 
• ጅንጅብል ብባክተርያታትን ዕሰን 

ዝስዕቡ ረኽስታት ከምዝከላኸል ይግለጽ። 
ዝኾነ ሰብ ንጅንጅብል ብዝተፈላለዩ 

መልክዓት ማለት ምስ ማይ ውዑይ ወይ 
ምስ መግቢ ተሓዊሱ ብማእከላይ ዓቐን 
ክወስዶ ይኽእል። ነፍሰ-ጾራትን ዘጥብዋ 
ኣደታትን ክወስዳኦ ዋላ ውሑስ እንተኾነ፡ 
ቅድሚ ምውሳደን ግን ምስ ክኢላ ጥዕና 
ክማኸራ ዝሓሸ እዩ።

ካብ ሓቅታት ውቅያኖሳት ዓለምና1. እቲ ብዕብየቱ ኣብ ቀዳማይ ደረጃ 
ዝስራዕ ሰላማዊ ውቅያኖስ 30 ሚእታዊት 
ካብ ስፍሓት ዓለምና ሸፊኑ ዝርከብ 
ኮይኑ፡ 25 ሽሕ ደሴታት የጠቓልል። 
እዚ ውቅያኖስ’ዚ በቲ ‘ቀለቤት ሓዊ 
‘ዝፍለጥ ዞባ ንጡፋት እሳተ-ጎመራ 
ተኸቢቡ ይርከብ። ምንታጕ እዞም እሳተ-
ጎመራታት ነቲ ብ’ሱናሚ’ ዝፍለጥ ማዕበል 
ባሕሪ ከምዝፈጥሩ ይግለጽ። እቲ ብዘለዎ 
ዕብየት ኣብ ካልኣይ ደረጃ ተሰሪዑ 
ዝርከብ ኣትላንቲካዊ ውቅያኖስ ከኣ ን21 
ሚእታዊት ካብ ጠቕላላ ስፍሓት ዓለምና 
ሸፊኑ ይርከብ። ኣብ’ዚ ቀረባ እዋን ኣብ 
ዝተኻየደ ዳህሳሳዊ መጽናዕቲ፡ ብሰንኪ 
መንተጕቲ ንጡፋት እሳተ-ጎመራታት 
ዝሰዓበ ምንቅስቓሳት ቴክቶኒካዊ ቀጸላታት፡ 
ዕብየት ሰላማዊ ውቅያኖስ ኣብ ዓመት 

ብሰለስተ ሰንቲ-ሜተር እናነኣሰ ክመጽእ 
ከሎ፡ ስፍሓት ኣትላንቲካዊ ውቅያኖስ ከኣ 
ኣብ ዓመት ብ5 ሰንቲ-ሜትር እናገፍሐ 
ይመጽእ ምህላዉ ይሕበር።
2. ዝነውሑ ሰንሰለታውያን ኣኽራን ኣብ 

ትሕቲ ውቅያኖሳት ዓለምና ተሓቢኦም 
ይርከቡ። እዞም ሰንሰለታውያን ኣኽራን፡ 
ን56 ሽሕ ኪሎ-ሜትር ማለት ብማእከል 
ኣትላንቲካዊ ውቅያኖስ ገይሮም ናብ 
ሰላማዊ ውቅያኖስ ሰንጢቖም ናብ ህንዳዊ 
ውቅያኖስ ተዘርጊሖም ይርከቡ። እዞም 
ሰንሰለታውያን ኣኽራን ካብ ጠቕላላ 
ስፍሓት ዓለምና 23 ሚእታዊት ሸፊኖም 
ይርከቡ።
3. ካብ’ቲ ኣብ ህዋ ዝርከብ ካርቦን እቲ 

ኣብ ውቅያኖሳት ዓለምና ዝርከብ ካርቦን 

ብ50 ዕጽፊ ዝዛይድ ምዃኑ ይግለጽ።
4. ከባቢ ፍርቂ ካብ’ዚ እነስተንፍሶ 

ኦክሲጂን ኣብ ማያት ውቅያኖሳት 
ይፈሪ። እቶም ኣብ ውቅያኖሳት ዝርከቡ 

ደቀቕቲ ታህዋስያን ዝኾኑ ፕላንክቶን፡ 
ካርቦን-ዳይኦክሳይድ ተጠቒሞም ከም 
ግብረ መልሲ ኦክሲጂን ብምትፋእ 
ኣብ ምብርካት ዝስትንፈስ ኣየር ሰባትን 
እንስሳታትን ሓገዝ ይገብሩ።
5. ክሳብ ሕጂ 5 ሚእታዊት ካብ 

ውቅያኖሳት ዓለምና ጥራይ እዩ ተዳህሲሱ 
ዝርከብ። ኣብ’ዚ ናይ ዳህሳስ ግዜ፡ 240,470 
ዓሌታት ማያዊ ኣካል ብወግዒ ተለልዮም 
ይርከቡ። 
6. ዝበዝሐ ክፋል ውቅያኖስ ብርሃን 

ኣትይዎ ኣይፈልጥን እዩ። መዓምቝ 
ውቅያኖሳት ክሳብ 3.8 ኪሎ ሜትር 
ዝበጽሕ ኮይኑ፡ ብርሃን ግን ክሳብ 100 
ሜትሮ ጥራይ ሰንጢቑ ከምዝሓልፍ 
እዩ ዝንገር። በዚ ምኽንያት ከኣ ኣብ’ቲ 
ዝወሸጠ መዓምቝ ውቅያኖሳት እንታይ 
ዓይነት ሂወታውያን ከምዝነብሩን እንታይ 
ከምዘሎን ብንጹር ኣይፍለጥን።ምስጢር ጉያ እግሪ

ጉያ፡ ብውዱብ መልክዕ ኣብ 776 
ቅድሚ ልደተ ክርስቶስ ኣብ ጥንታዊት 
ሃገረ ግሪኽ ከም ዝጀመረ እዩ ዝዝንቶ። 
ዝበዝሐ እዋን፡ ከም’ቲ ኣብ መባእታ ደረጃ 
ትምህርቲ ዝተመሃርናዮ፡ ጉያ ክንሰምዕ 
ከሎና ሓደ ፊደፒደስ ዝበሃል ናይ 
ግሪኽ ወተሃደር ናይ ዓወት መልእኽቲ 
ንምብጻሕ 42 ኪሎ-ሜትር ክጎዪ ዝብል 
ዛንታ እዩ ኣብ ሓንጎልና ዝቕጀል። 
ኣብ ዓለም ብዘይ ጥዕና ትርጉም ዘለዎ 
ኣይኮነን። ኣብ ኣካላት ወዲ-ሰብ ካብ 
ዓቐን ንላዕሊ ስብሒ ምስ ዝህሉ፡ ዘይግቡእ 
ቅርጺ ኣካላትን ዝተፈላለዩ ጥዕናዊ 
ጸገማትን ከስዕብ ከምዝኽእል ዘይስሓት 
ሓቂ እዩ። ጉያ እምበኣር ነቲ ካብ ዓቐን 
ንላዕሊ ዘየድሊ ስብሒ ከም ጸራቢት ማሽን 
እዩ ዘምክኾ። ኣብ ምቅጻል ዘይተደልየ 
ስብሒ፡ ጉያ ደድሕሪ ምንሽርታት በረድ 
ኣብ ካልኣይ ደረጃ ተሰሪዑ ይርከብ። 
ብዘይካ’ዚ ጉያ ካብ ቀስ ኢልካ ምጉዓዝ፡ 
ምሕንባስን ኣክሮባትን ንላዕሊ ጥዕናዊ 
ረብሓ ይርከቦ። 
ሓደ ሰብ ኣብ መዓልታዊ ሂወቱ ንቑሩብ 

ደቓይቕ ምስ ዝጎዩ፡ ብሕማም መንሽሮ 
ናይ ምጥቃዕ ዕድላቱ ዝተሓተ ምዃኑ’ዩ 
ብክኢላታት ጥዕና ዝሕበር። ወቕዒ ልቢ 
ኣብ ዓለም ሞት ካብ ዘስዕቡ ቀዳሞት 
ዓሰርተ ሕማማት ሓደ እዩ። እዚ ሕማም 
እዚ ዝበዝሐ ግዜ ነቶም ካብ 60 ዓመት 
ንላዕሊ ዝርከቡ ሰባት ዘጥቅዕ ኮይኑ፡ 
ብብዝሒ ኣብ ዘይማዕበላ ሃገራት የጋጥም። 
ጉያ፡ ጭዋዳታት ልቢ ብምትራር ግቡእ 
ስራሖም ከሰላስሉ ስለዘኽእሎም፡ ዋጋ 
ዘይክፈሎ መድሃኒት ወቕዒ ልቢ ምዃኑ 
እዞም ክኢላታት የብርሁ።
ነዚ ኣመልኪቱ ኣብ ዝተኻየደ መጽናዕቲ፡ 

ኣብ ሰሙን ንኣስታት 50 ደቓይቕ ን15 
ዓመታት ዝጎዩ ሰባት፡ ብካልኣይ ዓይነት 
ሽኮር፡ ወቕዒ ልቢ፡ ልዑል ጸቕጢ ደም፡ 
ሕማም መንሽሮ፡ ጸገም ምስትንፋስ፡ 
ምምህማን ወይ ምድካም ኣዕጽምቲ፡ 
ነድሪ መለጋግቦን ምርጋእ ደምን ክሓሙ 
ዘሎ ተኽእሎኦም ካብ’ቶም ዘይጎዩ ሰባት 
ብዕጽፊ ዝጎደለ ምዃኑ ተሓቢሩ። 
ጉያ ንኣካላትና ጥራይ ዘይኮነ ንኣእምሮና 

እውን የጠንክሮ እዩ። ጭንቀትን ጓህን 
መናብርቲ ወዲ-ሰብ እዮም። ምስ ግዜ ከኣ 
ዝተፈላለዩ ጥዕናዊ ጸገማት የስዕቡልና። 
ክኢላታት ጥዕና ከኣ ጉያ ካብ ጭንቀትን 
ወጥርን ክትሃድመሉ ትኽእል ጥጡሕ 

ባይታ ከምዝኾነ ይገልጹ። ሓደ ሰብ 
ምስ ዝጭነቕ ወይ ምስ ዝጉሂ፡ ናይ 
ምብላዕን ምድቃስን ሸውሃቱ ኣዝዩ እዩ 
ዝጎድል። ጉያ ግን ንኣካላት ብምህላኽ 
ናይ ድኻምን ምጥማይን ስምዒት 
ስለዝፈጥረልና፡ ንድቃስን መግብን ከም 
ንቡር ከነዘውትሮም ይሕግዘና። 
ብዘይካ’ዚ፡ ኣብ ኣመሪካ ኣብ ዝተኻየደ 

መጽናዕቲ፡ ጉያ ኣእምሮና ብምህዳእ ናይ 
ምዝናይ ስምዒት ከምዝፈጥር ተለልዩ። 
ኣብ መዓልቲ ንፍርቂ ሰዓት ምጉያይ፡ 
ኣብ ኣእምሮ ቅልጡፍ ምስልሳል ሓበሬታ 
ንምክያድ፡ ልዑል ናይ ምዝካር ክእለት 
ንምህላው፡ ግድል ቀልጢፍካ ናይ 
ምፍታሕ ክእለት ንምምዕባል፡ ቅልጡፍ 
ውሳነ ናይ ምሃብ ዓቕሚ ንምጥራይ 
ሓጋዚ ምዃኑ ተሓቢሩ። 
ኣብ’ዚ ብምዕባለ ቴክኖሎጂን ብናይ 

ስራሕ ጻዕቅን ዝልለየሉ ዘሎ ዘመን፡ 
ሂወቶም ብግቡእ ዘይመርሑ ወይ 
ዘይቈጻጸሩ ሰባት ማእለያ የብሎምን። 
ጉያ ግን ናይ ምቁጽጻር መንፈስ ዘስርጽ 
ሓጋዚ መድሃኒት ስለዝኾነ፡ ከዘውትርዎ 
እቶም ክኢላታት ጸዊዖም። ብዘይካ’ዚ፡ 
ጉያ ንኣካላትና ግቡእ ቅርጹ ብምትሓዝ፡ 
ርእሰ-ተኣማንነት ክፈጥረልና ከምዝኽእል 
ወሲኾም ይሕብሩ። 
ኣብ’ዚ ቀረባ እዋን፡ ንነዊሕ ዓመታት 

ኣብ’ዚ ዓይነት ስፖርት ዝተጸምዱ ናይ 
ዕድመ ሰብ ጸጋ፡ ብተመራመርቲ ናይ 
ሕቶን መልስን መጽናዕቲ ተኻይዱሎም 
ነይሩ። ስለምንታይ ትጎዩ ተባሂሎም ኣብ 
ዝተሓተቱሉ ድማ፡ ዕድመ ንምውሳኽ 
ዘይኮነ ዝጎዩስ፡ ሓጎስ ስለዝፈጥረሎም 
ከምዘዘውትርዎ እዮም ዝሕብሩ። 
እዚ ሓጎስ ከኣ ነዊሕ ዕድመ ክነብሩ 

ከምዝሕግዞም በቶም ተመራመርቲ 
መብርሂ ተዋሂቡ። 
ኣብ’ዚ ኣርእስቲ ተመርኲሱ 

ብጀርመናውያን ኣብ ዝተኻየደ ካልእ 
መጽናዕቲ ከኣ፡ ካብ ዓቐን ንላዕሊ ጉያ 
ምዝውታር፡ ግዜያዊ ምጭባጥ ሓንጎል 
ከምዘስዕብ ተሓቢሩ ኣሎ።

                                          

ካብዝን ካብትንካብዝን ካብትንካብዝን ካብትንካብዝን ካብትን
ዮርዳኖስ ጸጋይዮርዳኖስ ጸጋይ

ሰዓት   መደብ 
09፡00 ሃገራዊ መዝሙር
09፡05 ድራማ 
09፡25 ፊዮሪና 
10፡00 ፓኖራማ
11፡00 ማእገር
12፡30 ዶክተራት ኣብ ስትድዮ                                                                                                                                             
         ቀጥታ
12፡55 ቀስተ ድሕነት
13፡30 ሞዛይክ
13፡50 እንዳ ዝማም
14፡30 ፍረ ጻዕሪ
17፡00 መስተንከር
17፡30 መደብ ዋልታ
18፡30 ህርመት
20፡00 ዜናትግረ  
20፡13 እትመት
21፡00 ዜና ትግርኛ 
21፡25 ቡያ
22፡00 ዜና ዓረብ  
22፡15 ጽባቐ
22፡30 ዜና እንግሊዝ
22፡40 OPEN MIC
23፡00 ሃገራዊ  መዝሙር

ሰኑይ 
12፡00 ሃገራዊ መዝሙር
12፡05 ድራማ
12፡30 ዜና ትግርኛ
12፡55 ዜና ስፖርት
13፡30 ዕላል ጥበባት
13፡30 ዜና ዓረብ
13፡45 ወግዓዊ ጽንብል 8 መጋቢት
16፡00 ፍሉይ መደብ
17፡00 ዜና ትግርኛ
17፡20 ደርፊ
17፡30 ዜና ዓረብ
17፡45 ደረት ቃና
19፡10 ሳይዳ
20፡00 ዜናትግረ  
20፡13 ሰሙናዊ  ስፖርት
21፡00 ዜና ትግርኛ 
21፡25 ዳህሳስ ሕትመት
22፡00 ዜና ዓረብ  
22፡15 ቆላሕታ
22፡30 ዜና እንግሊዝ
24፡40 ሃገራዊ  መዝሙር

ሎሚ ኣብ ERI-TV 

ስርዓተ-ትሕዞ መሬት

    ኣብ ዝሓለፈ ክፋል ናይዚ ጽሑፍ 
ብዝርዝር ዝጠቐስናዮም ኩሎም ዓይነታት 
ስርዓተ-ትሕዞ መሬት፡ ኣብ ሓደ ሃገር 
ወይ ኣብ ሓደ ማሕበረሰብ ብሓባር 
የጋጥሙ እዮም። ንኣብነት ኣባላት እቲ 
ማሕበረሰብ በብውልቆም ዝውንንዎ 
መሰል መንበሪ (ጤሳን) ከምኡ’ውን መሬት 
ሕርሻ ይህልዎም፣ እቲ ማሕበረሰብ ድማ 
ሓባራዊ/ማሕበራዊ መሬት መግሃጫ 
ይህልዎ፣ ካብዚ ሓሊፉ ድማ ጫካታቶም 
ብመንግስቲ ወይ በቲ ሃገር ዝውነኑ ክኾኑ 
ይኽእሉ እዮም። 
 ኣብ ገለ ሃገራት’ውን ኣባታዊ ስርዓተ-

ትሕዞ መሬት ዝኽተላ ክነሰን ዝለዓለ መሰል 
ዋንነት/ምሕደራ መሬት ንመንግስቲ ወይ 
ንመራሒ መንግስቲ ይህባ። ብተወሳኺ 
ሓደ-ሓደ ግዜ መሬት ልክዕ ከም ዝኾነ 
ዓይነት ንብረት ተቖጺሩ ኣብ ትሕቲ 
“ዘይንቀሳቐስ ንብረት” ይጽብጸብ ወይ 
ይምዝገብ እዩ። 
    ኣብ ባይታ ከም ዝረአ ውልቀ-ሰባት ወይ 

ጉጅለ ሰባት ንመሬት ብዝምልከት ብዙሕ 
ዝዓይነቱ መሰላት ክህልዎም ይኽእል። እዚ 
ኩነት’ዚ ድማ ናብቲ “ጥማር-መሰላት” 
ዝብል ኣምር ይወስደና። ኣብ ሓደ ቃጽዖ 
መሬት ዝተፈላለየ መሰላት ይህሉ፡- መሰል 
ተጠቃምነት፣ መሰል ምሻጥን ምልዋጥን፣ 
መሰል ነቲ መሬት ረጊጽካ ናይ ምሕላፍ 
(እርግጫ) ወዘተ. ኣብቲ ጥማር መሰላት 
ዝርከቡ ናይ ተናጸል መሰላት ገይርና 
ክንቆጽሮም ንኽእል ኢና። ብኣንጻሩ እዞም 
ዝረአናዮም ዝተነጻጸሉ ብዙሓት መሰላት 
ነፍስ-ወከፎም ብዝተፈላለዩ ሰባት ዝተታሕዙ 
ክኾኑ ይኽእሉ እዮም። ንኣብነት ሓደ 
ውልቀ-ሰብ ንሓንቲ ቃጽዖ ናይ ዋንነት 
(ምሻጥን-ምልዋጥን) መሰል ይህልዎ 
እሞ፡ ነቲ መሬት ንሓደ ካልእ ሓረስታይ 
እንተደኣ ኣካርዩዎ፣ እቲ ተኻራያይ ናይ 
ተጠቃምነት መሰል ጥራይ ይህልዎ ማለት 
እዩ። ካብዚ ሓሊፉ ኣብ ጥቓኦም ዝሓርስ 
ካልእ ሓረስታይ ድማ በታ ቃጽዖ ረጊጹ 
ናይ ምሕላፍ መሰል ክወሓሰሉ ይከኣል 
ማለት እዩ። 
ነዚ ዝረአናዮ መሰላት ብሕጽር ዝበለ 

ጥርንፍ ምስ እነብሎ ኣብ ሰለሰተ ጉጅለ 
መሰላት ክሕቆፍ ይኽእል፡-
• መሰል ተጠቃምነት፡ እዚ ዓይነት 

መሰል’ዚ ተጠቃሚ ነታ ቃጽዖ መሬት 
ብሕርሻ ኣእካል ብምፍራይ፡ ወይ 
ብመግሃጫ ጥሪት ምርባሕን ምስባሕን፣ 
ወይ’ውን ኣብታ መሬት ዝርከብ ገለ 
ውጽኢት ጫካታት ከም ቀሸም፡ ዕንጸይቲ 
ወይ ሳዕሪ ኣርዩ ክወስድን ክጥቀምን 
ዘፍቅድ መሰል እዩ። 
• መሰል ምቁጽጻር፥ እዚ ዓይነት መሰል’ዚ 

ነቲ ተጠቃሚ ነታ ቃጽዖ ዝምልከት 

ውሳነታት ክውስን፣ ንኣብነት ኣብ ምንታይ 
ዓይነት መዓላ ከም ዝውዕል ወዘተ… ናይ 
ምውሳንን ካብኡ ዝርከብ ረብሓታት ናይ 
ምእካብን መሰል ይህቦ። 
•መሰል ምሻጥን ምልዋጥን፥ እዚ ዓይነት 

መሰል’ዚ ነቲ ተጠቃሚ ነታ ቃጽዖ ክሸጣ፣ 
ከካርያ፣ ምስ ካልእ ተመሳሳሊ መሬት 
ክላወጣ ወይ ድማ ናብ ካልእ ሰብ ብህያብ 
ከሰጋግራ ወይ ንወረስቱ ከውርሶ ወዘተ 
መሰል ይህቦ። 
   ኣባታዊ ናብ ሕጉግ ስርዓተ-ትሕዞ 

መሬት ክቕየር ዝድርኹ ረቛሒታት 
   ሃገራት ዓለምና ብሓፈሻ እተን ክሳብ 

ለይቲ ሎሚ ብኣባታዊ ስርዓተ-ትሕዞ መሬት 
ዝኸዳ ዘለዋ ሃገራት ኣፍሪቃ ድማ ብፍላይ፡ 
ናብ ሕጉግ ስርዓተ-ትሕዞ መሬት ክሰጋገራ 
ዝድለየሉ ዘሎ ምኽንያት ስቕ ኢልካ ንስለ 
ምስግጋር ወይ ነቲ ዝጸንሐ ኣባታዊ ስርዓት 
ካብ ምንዓቕን ምንእኣስን ዝተበገሰ ኣይኮነን። 
ኣቐዲሙ ንሕብረተሰብ ከገልግል ተባሂሉ 
ዝተዳለወ እሞ ኣብ ግዜኡ ኣድማዒ ዝነበረ 
ስርዓት፡ ኣብቲ ዳሕራይ እዋን ንዝኽሰት 
ማሕበረ-ቁጠባዊን ባህላዊን ፖለቲካዊን 
ክዉንነት ሕብረተሰባት ከገልግል ስለ 
ዘይከእልን ወይ ኣድማዕነቱ ኣዝዩ ስለዝንኪ 
እዩ። ኣባታዊ-ስርዓተ ትሕዞ መሬት ብርሰት 
ጸጋታት ተፈጥሮ ንምክልኻል ዘይሕግዝ 
ወይ ዘጋድድ፣ ግርጭታት ዘምጽእ ወይ 
ዘይፈትሕ፣ ቁጠባዊ እቶታውነት ዘየኻዕብት 
ወይ ከም ዘንቆልቁል ዝገብር ካልእ ከምኡ 
ዘኣምሰለ ጸገማት ክህልዎ ይኽእል። ካብዚ 
ቀጺልና፡ ገለ ካብቶም ኣድማዕነት ኣባታዊ 
ስርዓተ-ትሕዞ መሬት ከም ዝንኪ ዝገበሩ 
ምኽንያታት ክንርኢ ኢና፦ 

1.ዲሞግራፊያዊ ለውጢ1.ዲሞግራፊያዊ ለውጢ
   ኣብ ዝሓለፈ ዓሰርተታት ዓመታት 

ህዝቢ ዓለም ብሓፈሻ ህዝቢ ኣፍሪቃ ድማ 
ብፍላይ ኣዝዩ እናበዝሐ ይኸይድ ኣሎ። 
ምስ ምብዛሕ ህዝቢ ጻዕቂ ተጠቀምቲ 
መሬት ብፍላይ ድማ ኣብ ዝሕረስ መሬት 
ኣዝዩ እናለዓለ ይኸይድ ኣሎ። በዚ ድማ 
ብስፍሓታ ውስንቲ ኣብ ዝኾነት መሬት 
ቦታ ንምሓዝ ዝግበር ውድድር እናሓየለ 
ስለ ዝኸይድ ብእኡ መጠን መሬት ጠቀስ 
ግርጭታት ክውስኽ ንዕዘብ። መሬት 
ድማ ናብ ብዙሓት ሰባት እናተቖራረጸ 

ይኸይድ እሞ ካብኡ ዝርከብ እቶት 
ነተን ስድራቤታት ክምግብ ስለ ዘይክእል 
እቶታውነት ንምዕባይ ኣብ ኣገባባት ማሕረስ 
ዝግበር ዘይውሕሉል ለውጥታት ምብራስ 
ባህርያዊ ጸጋታት የኸትል። ስለዚ ከምዚ 
ኢልካ ምቕጻል ዝከኣል ስለ ዘይከውን፡ 
ኣብ ስርዓተ-ትሕዞ መሬት ለውጢ ክግበር 
ግድነታዊ ይኸውን።

2. ከተማዊነት2. ከተማዊነት
   ኣብ’ዚ ግዜ እዚ ከተማታት እናዓበያ 

ይኸዳ ኣለዋ። ብመሰረት ጸብጻባት ውድብ 
መግብን ሕርሻን ዓለም፡ ኣብ ኣፍሪቃ ከም 
ኣብነት እንተረአና፡ ኣብ 1950 ብዝሒ 
ኣብ ከተማታት ዝቕመጡ ኣፍሪቃውያን 
14.9% ዝነበረ ኣብ 2005 ናብ 39.7% ክብ 
ክብል ተራእዩ፣ በዚ ዘሎ ኣንፈት ኣብ 2030 
ናብ 53.3% ክዓቢ ትጽቢት ይግበረሉ። እዚ 
ከምዚ ዓይነት ምዕባይ ከተማዊነት (Urbani-
izationi) ምስ ኣጠቓቕማ መሬትን ስርዓተ-
ትሕዞ መሬትን ምትእስሳር ኣለዎ። ምስፋሕ 
ከተማታት ብፍላይ ድማ ብዝምልከቶም 
ክኢላታት ኣጠቓቕማ መሬት ውጥንን 
ምቁጽጻር ዘይተገብረሉ ፍኑው ምስ 
ዝኸውን፡ ልሙዕ መሬት ሕርሻን 
መግሃጫን ጫካታትን ብዘይ መጽናዕቲ 
ናብ መንበሪ (ጤሳ) እናተቐየረ ይኸይድ። 
ከም’ዚ ዓይነት ኩነት፡ ብርግጽ ነቲ ኣባታዊ 
ስርዓተ-ትሕዞ ዝብሕጉግ ነገር ኣለዎ። 
ንኣብነት ነቲ ማሕበራዊ ዋንነት (commun-
nial property right) ዝነበሮ መሬት ሕርሻ 
ናብ ብውልቂ ዝተታሕዘ መንበሪ መሬት 
ይቕይሮ። ምዕባይ ኣብ ከተማ ዝቕመጥ 
ህዝቢ ብወገኑ ጠለብ መግቢ ኣዝዩ ከም 
ዝዓቢ ስለ ዝገብር፡ ሓረስቶት ነቲ ጠለብ 
ንምምላእ እቶታውነቶም ንምዕባይ ናብ 
ዘመናዊን ዘይውሑስን ኣገባባት ማሕረስ 
ክኣትዉ ይድርኽ። ብተወሳኺ ሓረስቶት 
ካብቶም ንድራር-እለት ዘፍርዮዎም ዝነበሩ 
ኣእካል ወጺኦም ናብቶም ኣብ ዕዳጋታት 
ከተማ ልዑል ፊናንሲያዊ ረብሓታት 
ዘምጽኡሎም ኣዝርእቲ ይቕይሩ። ስለ’ዚ 
መሬት ብዓይኒ ንግዳዊ ረብሓ እናተራእየ 
ይኸይድ፣ መሬት ንምሓዝ ዝግበር 
ውድድር (ወይ ዋጋ መሬት) ድማ ናብ 
ጥርዚ ይበጽሕ። ዋጋ መሬት ኣዝዩ ምስ 
ዝልዕል ሓረስቶት መሬቶም ንመንበሪ 
ወይ ንንግዳዊ ሕርሻ ምስ ዝሸጥዎ ድማ 
ነቲ ዝነበረ ኣባታዊ ስርዓተ-ትሕዞ መሬት 
የፍርሶ እሞ፡ ንመሬት ብዝምልከት ዝነበረ 
ዝምድናታት ህዝቢ ይዝረግ። ስለ’ዚ ነዚ 
ንምብዳህ ሓድሽ ስርዓተ-ትሕዞ መሬት 
ምትእትታው ግድን ይኸውን።   

3. ምጽንባር ናብ ዓለምለኻዊ ቁጠባ3. ምጽንባር ናብ ዓለምለኻዊ ቁጠባ
   ምጽንባር ሃገራት ሳልሳይ ዓለም 

ናብ ዓለምለኻዊ ቁጠባን ንግድን ሓድሽ 
ነገር ኣይኮነን። እዘን ሃገራት ምስ ሃገራት 
ኤውሮጳ ዝገብረኦ ንግዲ ብፍላይ ምስ 

ኤውሮጳዊ መግዛእቲ ኣዝዩ ክዓቢ ክኢሉ 
እዩ። ድሕሪ ናጻነት እዘን ሃገራት፡ ቁጠባአን 
ኣብ ዕዳጋታት ኣውሮጳ ከም ዝምርኮስ 
ኮይኑ። ካብዚ ሓሊፉ እዘን ሃገራት ወፍሪ  
ወጻእተኛታት ዘተባብዕ ፖሊሲ የተኣታትዋ 
ኣለዋ። እዚ’ውን ምስ ስርዓተ-ትሕዞ መሬት 
ምትእስሳር ኣለዎ። ስቡሕ ዝሕረስ መሬት 
ንመፍረ ናይ ሰደድ ኣእካል (cash crops) 
ከም ጡጥ፣ ዕንባባታት፣ ፍረታት ወዘተ 
ይቕየር፣ ዋጋ መሬት ድማ ይውስኽ 
(ወይ መሬት ንምሓዝ ዝግበር ውድድር 
ይሕይል)። ካብዚ ብዘይፍለ ናብ ሃብታማት 
ሃገራት ዝግበር ፍልሰት ዜጋታት ሳልሳይ 
ዓለም ዝጠንቁ ምርሕራሕ መሬት’ውን 
ኣሎ። ብኣንጻሩ ዋሕዚ ገንዘብ (remit-
tanice) ፊናንስያዊ ዓቕሚ ሓረስቶት ስለ 
ዘዕቢ: ምንሃር ዋጋታት ክራይን መሸጣን 
መሬት ወዘተ የኸትል፡ ስለዚ ድማ ለውጢ 
ኣብቲ ኣባታዊ ስርዓተ-ትሕዞ መሬት ክግበር 
ይድርኽ ወይ የገድድ።  

4. ማሕበረ-ቁጠባዊን ባህላዊን ለውጢታት4. ማሕበረ-ቁጠባዊን ባህላዊን ለውጢታት
    ምስ ምዕባይ ቁጠባ (ከተማዊነትን 

ምጽንባር ናብ ዓለምለኻዊ ቁጠባን 
ሓዊስካ) ሰባት ኣብ ኣነባብሮኦም ገለ 
ለውጢታት እናተኣታተዉ ይኸዱ። 
ተቐማጦ ገጠር ናብ ብዙሕነት ሽቕለት 
ይሰጋገሩ፣ ኣብ ክንዲ ካብ ማሕረስ ጥራይ፡ 
ምስጋም ናብ ከተማታት ሓዊስካ ካልእ 
ብዙሕ ምንጪ እቶት ዝኾኖም ሽቕለት 
የተኣታትዉ፣ ብኣንጻሩ ገለ ዝነጥፉሎም 
ዝነበሩ ንጥፈታት’ውን ይገድፉ። እቶም 
ብጉስነት ጥራይ ክነብሩ ዝጸንሑ ማሕረስ 
የተኣታትዉ፣ ብኣንጻሩ እቶም ሓረስቶት 
ዝነበሩ ጥሪት ምፍራይ ይለማመዱ። ስለዚ 
ንማሕረስ ኮነ ንመግሃጫ ካልእ ጸጋታት 
ተፈጥሮ (ሳዕሪ፣ ሓሰር፣ ማይ ወዘተ.) 
የድልዮም። ብሰንኪ ውድድር ሳዕሪ-ብላዕን 
ጠለብ ንሕርሻ ዝኸውን ቀዋሚ መሬትን 
ድማ ኣብ መንጎ ሓረስቶት መሬትን ሰብ 
ጥሪትን ዘሎ ግርጭት ይውስኽ። ስለ’ዚ 
ኣባታዊ ስርዓተ-ትሕዞ መሬት ጠለባቶም 
ከማልኣሎም ስለ ዘይክእል ናብ ሓድሽ 
ስርዓተ-ትሕዞ ንምስጋር የገድድ።    

5. ለበዳዊ ተላባዕቲ ሕማማት5. ለበዳዊ ተላባዕቲ ሕማማት
   ለበዳዊ ሕማማት ኣብ ሕብረተሰብ 

ዲሞግራፍያ (ብዝሒ ህዝቢ) ለውጢ የምጽእ 
(ሳዕቤኑ ኣብ ቁ.1 ተገሊጹ ኣሎ።) ከምኡ’ውን 
ሕጽረት ዓያዪ ጉልበት ይኽሰት። ካልእ ምስ 
ኣጠቓቕማ መሬት ዝተኣሳሰር ሳዕቤናት 
ለበዳዊ ሕማማት ንኣብነት ኤች.ኣይ.ቪ ምስ 
እንርኢ፡ ነቲ ኣፍራዪ ዝበሃል ክሊ ዕድመ እዩ 
ዘጥቅዕ። እዞም ኣፍረይቲ ሓረስቶት ብሰንኪ 
ጉድለት ጥዕና ነቲ ጽንኩር ንጥፈት ሕርሻ 
ከምቲ ዝድለ ከሰላስልዎ ኣብ ዘይክእሉሉ 
እዋን መሬቶም ይቓድር፣ ድሒሮም ድማ 
ከካርይዎ ወይ ክሸጡዎ ይግደዱ። ካብኡ 
ሓሊፉ ምስ ዝሞቱ መብዛሕትኡ ኣባታዊ 

ስርዓተ-ትሕዞ መሬት ንደቀንስትዮ (መበላሉ 
እቶም ዝሞቱ) መሰል ስለ ዘየውሕስ ደቂ-
ተባዕትዮ ቤተሰብ መሬት ንመሰለስ/ንርባዕ 
ክወስዱ ኣብ ውድድር ይኣትዉ። 
በዚ ድሮ ዘይምዕሩይነት ተኸሲቱ ኣሎ። 
ስለዚ ንደቀንስትዮ ኣብ ዝኾነ እዋን 
መሰል ዘውሕስ ሕጉግ ስርዓተ-ትሕዞ 
ንምትእትታው ድርኺት ይፈጥር።  

6. ዕጥቃዊ ጎነጽ6. ዕጥቃዊ ጎነጽ
   ኣብ መንጎ ሃገራት ወይ ኣብ ውሽጢ 

ሓደ ሃገር ዕጥቃዊ ጎነጽ ወይ ኲናት ምስ 
ዘጋጥም፣ ኣብ ህይወትን ንብረትን ዘምጽኦ 
ክሳራ ገዲፍና ኣብ ኣጠቓቕማ መሬትን 
መሬት ጠቀስ ዝምድናታት ህዝብን ዘምጽኦ 
ሳዕቤን ቀሊል ኣይኮነን። ነዚ ኣብ ክልተ 
ከፊልና ክንርእዮ ንኽእል። ብሓደ ወገን 
ሱር መሰረት ናይቲ ጎነጽ ወይ ኲናት 
መሬትን ካልእ ባህርያዊ ሃብትን ምቁጽጻር 
ክኸውን ይኽእል እዩ። ቁጽሪ ህዝቢ 
እናወሰኸ ምስ ዝኸይድ፣ መንእሰያት ድማ 

መሬት ኮነ ካልእ ሽቕለት እንተዘይረኺቦም 
ካልእ ፖለቲካዊ ምኽንያታት ተሓዊስዎ 
ናብ ኲናት ክዓርግ ዘሎ ተኽእሎ እዩ። 
ብኻልእ ወገን ድማ ኲናት ምስ ተኸስተ 
ኣህዛብ ካብ ቦታኦም ይመዛበሉ ስርዓተ-
ትሕዞ መሬት ይዝረግ። ተመዛበልቲ ኣብ 
ካልእ ቦታ ንምጥያስ ኣብ ዝግበር መስርሕ፡ 
ሓድሽ ስርዓተ-ትሕዞ መሬት ምትእትታው 
ብግዲ ይኸውን።

 7.7.  ህዝባዊ ፖሊሲታትን ሕጋጋትንህዝባዊ ፖሊሲታትን ሕጋጋትን
   ካብ ኤውሮጳዊ መግዛእቲ ኣትሒዝና፡ 

ነንበይኖም መንግስታት ንመሬት 
ብዝምልከት ነናቶም ሕግታት ኣብ 
ሕብረተሰብ ከተኣታትዉ ጸኒሖም እዮም። 
እዚ ብፍላይ ናቶም በሃራት (elite) ስቡሕ 
መሬት ንምሃብ ዝዓለመ እንተነይሩ ኣብ 
ሕብረተሰብ ዘይምዕሩይነት ዘስዕብ እዩ። እዚ 
ምትእትታዋት’ዚ ትጽቢት ዝተገብረሉን 
ዘይተገብረሉን ሳዕቤናት ኣኸቲሉ እዩ። ሓደ 
ካብኡ ነቲ ዝጸንሐ ኣባታዊ ስርዓተ-ትሕዞ 
መሬት ምዝራግ እዩ። ስለ’ዚ ብደረጃ ሃገር 
ሓደ ምዕሩይ፣ ፍትሓዊ፣ ንልምዓት ደራኺ 
ስርዓተ-ትሕዞ መሬት ምትእታው ግድነት 
ይኸውን። 

መደምደምታመደምደምታ
 ኣብ ላዕሊ ብሓፈሻ ከም ዝረአናዮ 

ስርዓተ-ትሕዞ መሬት ኣዝዩ ሰፊሕ ምስ 
ኩሉ መነባብሮ ሕብረተሰብ ንኣብነት 
ከባቢያዊን ክሊማዊን ኩነት፣ ማሕበራዊ 
ውህደትን ዕብየትን፣ ቁጠባዊ ልምዓት፡ 
ፖለቲካዊ ርግኣትን ዝተኣሳሰር ገጻት ኣለዎ። 
ስርዓተ ትሕዞ-መሬት ከይተንከፍካ ዝኾነ 
ይኹን ናይ ልምዓት መደባት ከተሰላስልን 
ምዕባለ ክረጋገጽን ኣይክኣልን እዩ። ስለዚ 
ሕብረተሰብ ብዛዕባኡ እኹል ንቕሓት 
ክድልብ ይግባእ።

(2ይን መወዳእታን ክፋል)
ተኽለዝጊ ተኪኤ

ክፍሊ መሬት (ሚ/መ/ማ/
ኣከባቢን)



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

Vacancy Announcement
    
Eritrea Sichuan Mineral Construction CORP. 
LTD. (ESMC) is inviting applicants for the 
following position for Asmara project sites.

Position: Machinery & Electrical Engineer
Place of Work: Emba Derho Site
Number Required: 01

Contract Type: Indefinite
1) Major Duties and Responsibilities 
 Be familiar with engineering design drawings, organize construction management 
and technical personnel to participate in design analysis, and put forward construction opin-
ions.
 Assist HOD in carrying out technical evaluation of bidding documents, and partici-
pate in drafting of relevant technical terms in the subcontract during the construction subcon-
tract bidding stage.
 Check the plans, programs, applications and changes of construction proposed by the 
subcontractor, and propose suggestions for improvement.
 Communicate with Technical Manager on technical problems that occurred at the 
construction site in time and assist in solving them.
 Be responsible for the acceptance of sub-project and the concerned work.
 Participate in interim handover of the construction process, and handover of the Proj-
ect, and discuss and solve relevant technical problems.
 Manage on-site as-built drawings and technical handover data.
 Collect and sort out the construction technology management documents and data, 
and file the relevant data according to the document control requirements of the Project.
 Check the quality certificate documents (including original certificates, test reports, 
etc.) and quality conditions of materials, equipment, components and accessories entering the 
site, conduct the parallel tests on them when necessary, according to the actual situation and 
endorse their compliance.
 Organize and coordinate the cooperation of relevant subcontractors, departments 
and disciplines to solve various electromechanical professional problems in the design and 
construction process in time.
 Organize and participate in equipment debugging, solve related problems in the pro-
cess of debugging and operation in time, and make relevant records.

 Carry out engineering measurement and verify relevant data and original certificates.
 Make a summary of professional construction technology management of the Project.

2) Qualification and Other Skills  
Formal Education, Certifications or Equivalents  Bachelor’s degree or above 
 Major in instrument, automation, machinery, electrical, site management or a related 
field.
Working Experience  Mminimum 10 years’ experience in this field, preferably in 
mining or construction industry or project management.
Leadership Experience  Organization Skill
 Be a team player. 
 Be able to work under tight deadlines.
 Have good interpersonal skill.
 Know how to lead a team.

Other skills and abilities
  Be efficient.
 Good communication skills.
 Attention to detail. 
 Fluent in source and target language.

Position: Deputy Construction Manager/Ore Processing Engineer
Place of Work: Emba Derho Site
Number Required: 01
Contract Type: Indefinite
1) Major Duties and Responsibilities

 Ensure the implementation of construction plans and process requirements.
 In charge of the production, technical management, and process quality supervision of 
the mineral processing plant.

 Create a work breakdown and develop a construc-
tion schedule (node) plan based on project requirements.
 Responsible for process optimization of mineral 
processing plant and expedite process plan. 
 Develop construction technology disclosure proce-
dures (including construction processes).

 Responsible for the statistical compilation and re-
porting of the company’s basic production data and infor-
mation.
 Publish project construction reports (progress re-
ports, quality reports, weekly reports, etc.).
 Do well in safety work and create a stable produc-
tion environment. Implement monitoring and drills at key 
locations to improve the ability to respond to sudden safety 
accidents.

2) Qualification and Other Skills  
Formal Education, Certifications or Equivalents  
Bachelor degree or above 
 Major in ore processing, construction, site manage-
ment or a related field.
Working Experience  At least 8 years’ work expe-
riences
 Possess rich professional knowledge in ore process-
ing, on-site construction management
Leadership Experience  Organization Skill
 Strong sense of responsibility and team work spirit

Other skills and abilities
  Fluent in written and spoken English
 Proficient in commonly used computer office soft-
ware

General Information and Other Requirement 
 Place of Work:           Asmara Project Sites (Emba 
Derho)
 Salary:                      As per Company salary scale
Additional Requirement for Nationals:
 Having fulfilled his/ her National Service Obligation 
and Provide evidence of Release Paper from Ministry of 
Defense.
 Present Clearance from current/ last employer or 
Unemployment card from Labor office.
 Testimonial documents to be attached (CV, work 
experience credential, a copy of your National Identity card 
etc.)
 Only shortlisted applicants will be considered as 
potential candidates for an interview.
 Application documents will not be returned to 
sender.
 All application should be sent through the post of-
fice.
 Deadline for application; 05 days from the date of 
publication on the newspapers 

 Address: Please mail your application to;
                Eritrea Sichuan Mineral Construction CORP. LTD 
(ESMC)
               P.O. Box. 4832 Asmara, Eritrea   

Required to send a copy of their application to the follow-
ing address 
                Mineral Resources Management, Department 
of Mines 
               P.O. Box. 272
               Asmara, Eritrea 

 Note to None Eritrean applicants:
              Please send a copy of your application to 
             Aliens Employment permits Affairs,
             P.O. Box 7940 Asmara, Eritrea 

ስፖርትስፖርት
ተስፋልደት መብራህቱተስፋልደት መብራህቱ

ስፖርትስፖርት
ኣድያም ሻውዓይ ደረጃ ሒዛኣብ መበል 13 ግጥማት መላእ ኣፍሪቃ 

ትሳተፍ ዘላ ሃገራዊት ጋንታ ቅድድም 
ብሽክለታ ኤርትራ ትማሊ ቀዳም 9 
መጋቢት ፈለሚ ውድድራ ከም ዘካየደት 
ኣብ ከተማ ኣክራ ጋና ዝርከቡ ወከልቲ 
ሚኒስትሪ ዜና ኤፍሬም መኮነንን ዮውሃንስ 
መብራህቱን ሓቢሮም። 
ሃገራዊት ጋንታ ቅድድም ብሽክለታ 

ኤርትራ ትማሊ ብናይ ደቂ ኣንስትዮ 
ናይ ጽርግያ ውድድር’ያ ፈላሚ ጸወታኣ 
ኣካይዳ። ኣሰልጣኒ ናይዛ ሃገራዊት ጋንታ 
ኣቶ ዮናስ ዘካርያስ፡ ኣብዚ ውድድር 
ካብተን ሒዝወን ዝኸደ ሽዱሽተ 
ተቐዳደምቲ ንኣድያም ዳዊት፡ ቅሳነት 

ወልደሚካኤል፡ ሞናሊዛ ኣርኣያን ሱዛና 
ፍሰሃን’ዩ ከሰልፍ መሪጹ። ኣብዚ  ውድድር 
ተቐዳደምቲ 100 ኪሎሜተር ርሕቀት 
ንምሽፋን ኣብቲ 12.5 ኪሎሜተር ዝሽፍን 
ዝነበረ መወዳደሪ ቦታ ሸሞንተ ዙርያታት 
ከካይዳ’ዩ ተሰሪዑለን ኔሩ። ኣብ ቀዳማይ 
ዙርያ ናይቲ ውድድር ኣባላት ሃገራዊት 
ጋንታ ኤርትራ ኣድያም ዳዊትን ቅሳነት 
ወልደሚካኤልን ወዲቐን። ይኹን’ምበር 
ዋላ’ኳ ከቢድ ጻዕሪ እንተሓተተን ንዓባይ 
ጉጅለ ቀልጢፈን’የን ተጸንቢረናኣ። 
ተቐዳደምቲ ሃገራውያን ጋንታታት 
ናይጀሪያን ሞውሪሸስን ብተደጋጋሚ 
ናይ ምምላቝ ፈተነታት ኣብ ዘካይዳሉ 
ዝነበራ እዋን፡ ኣባላት ሃገራዊት ጋንታ 
ኤርትራ ኣብ ቅድሚት ብውምጻእ 
ጉጅለታት ኣብ ምሕዋስ መሪሕ ተራ ከም 
ዝተጻወታ’ዮም ወከልቲ ሚኒስትሪ ዜና 
ዘረድኡ። ጸወታ ኣስታት 50 ኪሎሜተር 

ምስ ተላዕሎ፡ ደቡብ ኣፍሪቃውያን 
ተቐዳደምቲ ንቕድሚት ብምውጻእ 
ንጸወታ ናህሪ ኣብ ዝወሰኻሉ ህሞት፡ 
ተቐዳደምቲ ናይ ዝተፈላለያ ሃገራት ግዳይ 
ክኾና ተገዲደን’የን። ኣርባዕቲአን ኣባላት 
ሃገራዊት ጋንታ ኤርትራ ግን ካብ እግሪ 
እዘን ደቡብ ኣፍሪቃውያን ተቐዳደምቲ 
ክተርፋ ኣይከኣላን። ኩለን ሃዲመን 
ዝነበራ ጉጅለታት ብዓባይ ጉጅለ ኣብ 
ዝተዋሕጣሉ ተቐዳደምቲ ብኤርትራዊት 
ኣድያም ዳዊት እናተቐለሳ’ያ ንሻዱሻይ 
ዙርያ ወዲአናኣ። ተቐዳደምቲ 87.5 
ኪሎሜተር ኣብ ዝሸፈናሉ ሓንቲ ካብ 
ብሉጻት ኤርትራውያን ናይ ቅጽበታዊ 
ውድድር ተቐዳደምቲ ዝኾነት ቅሳነት 
ወልደሚካኤል ብሽክለታ ኣበላሽያ 
ንድሕሪት ተረፈት። ኣይጸንሐትን ናይ 
መወዳእታ ደውል ብምድዋላ ከኣ ደቡብ 
ኣፍሪቃዊት ፕሪን ሃይሊ ቀዳመይቲ 

ኮይና ተዓዊታ። ኤርትራዊት ኣድያም 
ዳዊት ከኣ ሻውዓይ ደረጃ ብምሓዝ 
ውድድራ ዛዚማ ኣላ። 
መበል 13 ግጥማት መላእ ኣፍሪቃ 

ሎሚ ሰንበት’ውን ብናይ ደቂ ተባዕትዮ 
ናይ ጽርግያ ቅድድም ብሽክለታ ቀጺሉ 
ከም ዝውዕል ልኡኻትና ካብ ከተማ 
ኣክራ ሓቢሮም ኣለዉ። ናይ ደቂ 
ተባዕትዮ ሃገራዊት ጋንታ ቅድድም 
ብሽክለታ ኤርትራ ብኣሰልጣኒ ሳምሶም 
ሰለሙን እናተኣልየት ንተቐዳደምቲ 
ሄኖክ ሙሉእብርሃን፡ ኦሎምፒካዊ 
ተቐዳዳማይ መርሃዊ ቅዱስ፡ ኣኽሊሉ 
ኣረፋይነ፡ ዳዊት የማነ፡ ናሆም ዘርኣይን 
ሚልኪያስ ማእከልን ሒዛ’ያ ናብ ኣክራ 
ኣምሪሓ ዘላ። እዛ ሃገራዊት ጋንታ 
መዓርፎ ነፈርቲ ኣክራ ኣብ ዝኣተወትሉ 
ብርክት ዝበሉ ኤርትራውያን ተቐማጦ 
ናይታ ከተማ ባንዴራኦም ብምንብልባል 
ከም ዝተቐበሉዋ ተፈሊጡ።

ሊቨርፑል Vs ማንቸስተር ሲቲሊቨርፑል Vs ማንቸስተር ሲቲ
ሎሚ ሰንበት ካብ ዝካየዱ ግጥማት ፕሪመር 

ሊግ እንግሊዝ፡ እቲ ዝለዓለ ግምት ተዋሂብዎ 
ዘሎ ሊቨርፑል ኣብ ሜዳኣ ኣንፊልድ 
ንማንቸስተር ሲቲ ዓዲማ ተካይዶ ጸወታ’ዩ። 
ዛጊት ተኻይዱ ኣብ ዘሎ 27 ግጥማት 
ፕሪመር ሊግ ሊቨርፑል 63 ነጥቢ ብምውላል 
ኣብ ቅድሚት ክትስራዕ ከላ፡ ማንቸስተር ሲቲ 
ከኣ ሓንቲ ነጥቢ ጥራይ ድሒራ ኣብ ካልኣይ 
ተርታ’ያ ተቐሚጣ ዘላ። በዚ’ዩ ከኣ ርክብ 
ናይዘን ክልተ ዓርሞሽሽ ክለባት ዓቢ ቆላሕታ 
ተዋሂብዎ ዘሎ። ሊቨርፑል ግብጻዊ ኣጥቃዓያ 
መሓመድ ሳላሕ ካብ መስበርቱ ሓውዩ ናብ 
ጸወታ ተመሊሱ ብምህላዉ ሩፍታ ረኺባ 
ኣላ። እዚ ተጻዋታይ፡ ኣብ ዝሓለፈ ግጥማት 
ብሰንኪ ዘጋጠሞ ናይ ምጭብባጥ ጅማውቲ 
ጸገም ካብ ጸወታ ተኣልዩ’ዩ ጸኒሑ። 
ሊቨርፑል ብሓሙስ ኣብ ግጥም ዩሮፕያን 
ሊግ ኣንጻር ስፓርታ ፕራግ ኣብ ዝገበረቶ 
ግጥም መጕዳእቲ ዘጋጠሞም ኢብራሂም 
ኮናተን ጆ ጎመዝን ግን ናይ ምስላፎም ሕቶ 
ኣጠራጣሪ’ዩ ዘሎ። ማንቸስተር ሲቲ ብወገና፡ 
ንኹነታት ጀረሚ ኮኩን ማቲዩስ ኑነስን ኣብ 

ምምማይ  እያ ትርከብ። ኑነስ፡ ኣብ ዝሓለፈ 
መዓልታት ኣብ ግጥም ሻምፕዮንስ ሊግ 
ኤውሮጳ ኣብ ኣጻብዕቱ መስበርቲ ከም 
ዘጋጠሞ ይዝከር። ፊል ፎደን፡ ኣብዚ ግጥም 
ንኽስለፍ ሽግር ከም ዘይብሉ ክሕበር ከሎ 
ግሪሊሽ ዝተኸስረ ተጻዋታይ ኢትሓድ’ዩ።
ብመሰረት ዝተፈላለዩ ስታስቲካዊ 

ሓበሬታታት፡ ሊቨርፑል ኣብ ዝሓለፉ 20 
ርክባት ኣብ ኣንፊልድ ብማንቸስተር ሲቲ 
ኣይተሳዕረትን ዘላ። እዛ ጋንታ 13 ግዜ ኣብ 
ልዕሊ ሲቲ ዓወት ከተመዝግብ ከላ 6 ግዜ 
ከኣ ማዕረ ተፈላልያ’ላ። ኣብዚ ናይ ሎሚ 
ዓመት ግጥማት ፕሪመር ሊግ ሊቨርፑል 20 
ግዜ’ያ ተዓዊታ ዘላ። እዚ ከኣ ምስቲ ዝሓለፈ 
ዓመት ኣብ ምሉእ ወቕቲ ዘመዝገበቶ ዓወት 
ተመዓርራዩ ኣሎ። ሊቨርፑል ብዘይካ’ዚ፡ 
ብ4 ለካቲት ኣብ ኤምሬትስ ብኣርሰናል 
ዘጋጠማ ናይ 3ብ1 ስዕረት ኣብ ዝሓለፉ 
ሾሞንተ ናይ ፕሪመር ሊግ ጸወታታት ዓወት 
ዘይተሓረማ ጋንታ’ያ። ክሳብ ሕጂ ተኻይዱ 
ኣብ ዘሎ ናይ ፕሪመር ሊግ ጸወታታት፡ 
ሊቨርፑል 10 ሽቶታት ድሕሪ 90 ደቒቕ 

ኣመዝጊባ ኣላ። ብዘይካ’ዚ ተቐይሮም ናብ 
ሜዳ ዝኣትዉ ተጻወትቲ ሊቨርፑል 11 
ሽቶታታት ከመዝግቡ ከለዉ 11 ከኣ ሽቶ 
ዝኾና ኩዓሳሱ ብምስርሖም ፍሉይ ኣርእስቲ 
ሰሪሖም ይርከቡ። ተጻዋታይ ሊቨርፑል 
ዳርዊን ኑነዝ ኣብ ዝሓለፉ 10 ዝተፈላለዩ 
ጸወታታት ሸሞንተ ሽቶታት ከመዝግብ ከሎ 
ሰለስተ ከኣ ሽቶ ዝኾና ኩዓሳሱ ክሰርሕ ከም 
ዝኸኣለ ሰነዳት ኣንፊልድ የረድኡ። ካብ 
መስበርቱ ሓውዩ ናብ ጸወታ ተመሊሱ ዘሎ 
መሓመድ ሳላሕ ኣብ ዝሓለፉ 19 ኣንጻር 
ማንቸስተር ሲቲ ዝተኻየዱ ጸወታታት 11 
ሽቶታት ከመዝግብ ከሎ 19 7 ከኣ ሽቶ 
ዝኾና ኩዓሳሱ ሰሪሑ’ሎ። ልዊስ ዲያዝ 
ሊቨርፑል ኣብ ሜድኣ ኣንፊልድ ኣብ 
ዘካየደቶም ሰለስተ ዝሓለፉ ጸወታታት ሽቶ 
ዘመዝገበ ተጻዋታይ’ዩ። ንሱ ክሳብ ሕጂ 
ኣብ ኣንፊልድ 29 ግዜ ተሰሊፉ’ሎ። እቲ 
ዘገረም ከኣ ኣብ ኩሉ’ቲ ንሱ ዝተሰለፈሉ 
ናይ ኣንፊልድ ጸወታታት ሊቨርፑል ተሳዒራ 
ኣይትፈልጥን እያ። 
ዝሓለፈ ዓመት ዘውዲ ሻምፕዮን ጋንታታት 

ፕሪመር ሊግ ዝደፈአት ማንቸስተር ሲቲ፡ 
ኣብዚ ናይ ሎሚ ግጥም እንተደኣ ተዓዊታ 

ሩኒ ንግራናቾ ይምስክረሉሩኒ ንግራናቾ ይምስክረሉ

ኣብ ትሕቲ ኣላይነት ስጳኛዊ ፐፐ ጋርዲዮላ 
ንሳልሳይ ግዜኣ ካብ ሜድኣ ወጻኢ 10ይ 
ተኸታታሊ ዓወት ዘመዝገበትሉ ዕለት 
ክትጽንብል’ያ። ሲቲ፡ ኣብ ዝሓለፉ 12 ናይ 
ፕሪመር ሊግ ጸወታታት ፍጹም ኣይተሳዕሩን 
ዘለዉ። 10 ግዜ ክዕወቱ ከለዉ ክልተ ግዜ 
ከኣ ማዕረ ተፈላልዮም። ኣብዚ እዋን ኣብ 
መስመር መጥቓዕቲ ሲቲ ብሉጽ ብቕዓት 
ዘርእይ ዘሎ ፊል ፎደን ዝያዳ ኣቓልቦ’ዩ 
ዝወሃቦ ዘሎ። እዚ ተጻዋታይ ኣብዚ ዓመት 
ኣብ ዝተፈላለዩ ጸወታታት 18 ሽቶታት’ዩ 

ኣመዝጊቡ ዘሎ። ካልእ ኣጥቓዓይ ሲቲ 
ኤርሊን ሃላንድ ኣብ ፕሪመር ሊግ ካብ 
ሜዳኡ ወጻኢ ንሰለስተ ተኸታታሊ 
ጸወታታት ሽቶ ዝበሃል ኣይመዝገበን ዘሎ። 
ሮድሪ ኣብ ዝሓለፈ 60 ማልያ ማንቸስተር 
ሲቲ ወድዩ ዝተሰለፈሉ ግጥማት ስዕረት 
ዝበሃል ኣይቐመሰን ዘሎ። እዚ ተጻዋታይ 
ድሕሪ’ቲ ኣብ ለካቲቲ 2023 ብቶተንሃም 
ዘጋጠሞም ናይ 1ብ0 ስዕረት ክሳብ ሕጂ ኣብ 
ዝተሰለፈሉ ተሳዒሩ ኣይፈልጥን’ዩ። ንሓደ 
ዓመት ምዃኑ’ዩ።

ናይ ቅድም ብሉጽ ተጻዋታይ ሃገራዊት 
ጋንታ እንግሊዝን ማንቸስተር ዩናይትድን 
ዋያን ሩኒ፡ እታ ብኣክሮባቲካዊ ቅላዕ 
ኣንጻር ማንቸስተር ሲቲ ዘመዝገባ ሽቶ 
ካብ ናይ ግራናቾ ከም ዘይትበልጽ 
ሓቢሩ። ግራናቾ፡ ጋንትኡ ማንቸስተር 
ዩናይትድ ኣብ ጉዲሶን ፓርክ ኣንጻር 
ኤቨርተን ኣብ ትገጥመሉ ዝነበረት 
ግዜ ተገምጢሉ ብልጽቲ ሽቶ ከም 

ዘመዝገበ ዝፍለጥ’ዩ። ድሕሪ’ቲ ግጥም 
ክኣ ብዙሓት ወገናት ንሽቶ ናይዚ 
ኣርጀንቲናዊ ምስ ናይ ቅድም ሽቶ 
ዋያን ሩኒ ከወዳድርዎ ተራእዮም ኔሮም። 
ዋላ’ኳ ዝበዝሑ ወገናት ናይ ግራናቾ ሽቶ 
ትብለጽ ኢሎም እንተመስከሩ ንሽቶ ሩኒ 
ዘድነቑ’ውን ውሑዳት ኣይኮኑን። እነሆ 
ግን ብብዝሒ ሽቶታት ኣብ ዩናይትድ 
ክብረ-ወሰን ሒዙ ዘሎ ሩኒ፡ እታ ናይ 
ግራናቾ ሽቶ ከም ትበልጽ ብዓውታ 
ይዛረብ ኣሎ። ሩኒ፡ ትማሊ ቀዳም 
ዩናይትድ፡ ብሩኖ ፈርናንደስን ማርኮስ 
ራሽፎርድን ብዘመዝገብወን ክልተ ፍጹም 
ቅላዕ መቕጻዕትታት 
ነታ ዘዕበየቶ ጋንታኡ 
ኤቨርተን 2ብ0 ኣብ 
ዝሰዓረትሉ ግዜ’ዩ ንናይ 
ቅድም ሽቶ ግራናቾ 
ክንእድ ተሰሚዑ። ሩኒ፡ 
ዋላ’ኳ ንሽቶ ግራናቾ 
እንተድነቐ፡ እታ ንሱ 
ዘመዝገባ ሽቶ ኣንጻር 
ታሪኻዊት መቐናቕንቲ 

እንታይ’ከ ይበሃል ኣሎ?እንታይ’ከ ይበሃል ኣሎ?
• ኒውካስል ንናይ ክንፊ ተጻዋታይ ዎልቭስ ፔድሮ ኔቶ ከተፈርሞ ዝርርብ ከም 

ዝጀመረት ተገሊጹ። ዋጋ ናይዚ ወዲ 23 ዓመት ተጻዋታይ 60 ሚሊዮን ፓውንድ ክበጽሕ 
ከም ዝኽእል’ዩ ዝንገር። ሊቨርፑል’ውን ንኔቶ ተገዳስነት የሕዲራትሉ ከም ዘላ ይፍለጥ።
• ቶተንሃም ምስ ሓለቓ ጋንታኣ ሶን ብዛዕባ ምንዋሕ ውዕል ትረዳዳእ ከም ዘላ 

ተሓቢሩ። እዚ ወዲ 31 ዓመት 
ተጻዋታይ ካብ ቶተንሃም 
ናይ ምውጻእ ድሌት ከም 
ዘይብሉ’ዮም ቀረብቱ ዝገልጹ።
• ኣሰልጣኒ ዌስትሃም 

ዴቪድ ሞየስ ንወዲ 26 ዓመት 
ኣጥቃዓይ በርንማውዝ ዶመኒክ 
ሶላንክ ንምፍራም ምስ ኣባላት 
ስድራቤቱ ይዘራረብ ከም ዘሎ 

መርበብ ሓበሬታ ቢቢሲ ኣፍሊጡ።
• ኣርሰናል፡ ማንቸስተር ዩናይትድ፡ ኒውካስልን ቸልስን ንወዲ 20 ዓመት ናይ 

ጸጋም ተኸላኻላይ ቦርሽያ ሞንቸንግላድባኽ ሉካ ነትዝ ንምፍራም ኣብ ውድድር ከም 
ዝኣተዋ ደይሊ መይል ኣፍሊጣ።
• ስዑዳውያን ክለባት ንወዲ 32 ዓመት ብሉጽ ተጻውታይ ማንቸስተር ሲቲ ኬቪን 

ዲ ብሩየነ ንምፍራም ክሳብ 100 ሚሊዮን ፓውንድ ዝበጽሕ ገንዘብ ሰሊዐን ከም ዘለዋ 
ይግለጽ ኣሎ።
• ባየር ሙኒኽ ንኣሰልጣኒ ብራይተን ሮቤርቶ ዲ ዘርቢ ኣከም ኣማራጺ ሒዛቶ 

ከም ዘላ ተሓቢሩ። ሙኒኽ ብዛቢ ኣሎንሶ ርግጸኛ ስለ ዘይኮነት’ያ ኣማራጺታት ትቕርብ ዘላ። 
ኣሎንሶ ብሊቨርፑል’ውን ይድለ ከም ዘሎ ኣይርሳዕን።

መደብ ጸወታመደብ ጸወታ

ሎሚሎሚ
ቅድድም ብሽክለታ 
ቦታ፡ ከባቢ ሲነማ ሮማ
ሰዓት፡ 7፡00 ቅ/ቀ

ፕሪመር ሊግ እንግሊዝ
ኣስቶን ቪላ ምስ ቶተንሃም

 ሰዓት 4፡00 ድ/ቀ
ብራይተን ምስ ኖቲንግሃም 

ሰዓት 5፡00 ድ/ቀ
ዌስትሃም ምስ በርንሊ ሰዓት 5፡00 ድ/ቀ

ሊቨርፑል ምስ ማንቸስተር ሲቲ 
ሰዓት 6፡45 ምሸት

ዩናይትድ ዝኾነት ማንቸስተር ሲቲ 
ምምዝጋባ ግን ፍሉይነት ከም ዘለዋ 
ካብ ምግላጽ ኣይተቖጠበን። ናይ ቅድም 
ተጻዋታይ ማንቸስተር ዩናይትድ ሪዮ 
ፈርዲናንድ’ውን፡ ግራናቾ ንዝተጠቕመሉ 
ሜላ ምርኩስ ብምግባር ንሽቶ እቲ 
ትስፉው ተጻዋታይ ብልጽቲ ምንባራ’ዩ 
ገሊጹ። ሩኒ ከኣ ምስ ሓሳብ ፈርዲናንድ 
ሙሉእ ብሙሉእ ተሰማሚዑ ኣሎ።
ማልያ ማንቸስተር ዩናይትድ ወድዩ 

ን13 ዓመታት ዝተጻወተ ዋያን ሩኒ፡ 
ቅድሚ ናብታ ዘዕበየቶ ኤቨርተን 
ምምላሱ  ኣብ 559 ጸወታታት 253 
ሽቶታት ከም ዘመዝገበ ሰነዳት ኦልድ 
ትራፎርድ የረድኡ።



ሓዳስ   ኤርትራ

ጎደና ሓርነት ቁ.158፡ፊት ላዕለዋይ ቤት ፍርዲ 

188159
07114040
125266

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ፋርማሲ ዳህላክ 
ቤት መሽጣ መድሃኒት ዓዲ ኣበይቶ

ዳህሳስን ምርምርንዳህሳስን ምርምርን
  ዮርዳኖስ ጸጋይ    ዮርዳኖስ ጸጋይ  

ዳህሳስን ምርምርንዳህሳስን ምርምርን

ሽኮራዊ ትሕዝቶ ዘለዎ መስተ፡ ዘይንቡር ህርመት ልቢ የዛይድ

‘ቀይሕ ብርሃን’ ኣብ ምጕዳል ዓቐን ሽኮር ኣበርክቶ ይገብርኣብ ዩኒቨርሲቲ ለንደን ኣብ ዝተኻየደ 
መጽናዕቲ፡ ኣብ ሕቖ ሰብ ን15 ደቓይቕ 
ፍወሳ ቀይሕ ብርሃን (Red light 
therapy) ምክያድ፡ ኣብ ምጉዳል ኣብ 
ደም ዝርከብ ዓቐን ሽኮር ሓጋዚ ምዃኑ 
ተሓቢሩ። 
ኣካየድቲ ናይ’ቲ መጽናዕቲ፡ ኣብ ሕቖ 

ሰብ 670 ናኖ-ሜተር ዝዓቐኑ ቀይሕ 
ብርሃን ምብራህ፡ ኣብ ደም ንዝርከብ ዓቐን 
ሽኮር ብ7.5 ሚእታዊት ከጉድሎ ከሎ፡ 
ድሕሪ ምብላዕ ምግቢ ኣብ ደም ክስዕብ 
ዝኽእል ምልዓል ዓቐን ግሉኮስ ብ27.7 
ሚእታዊት ከምዘትሕቶ ሓቢሮም። ፍወሳ 
ቀይሕ ብርሃን ትሑት ቁመተ-ሞገድ 
(wavelength) ዝጥቀም፡ ብለይዘር ወይ 
ካልእ መሳርሒታት ኣብ ዝተወሰነ ክፍሊ 
ኣካላት ብምብራህ ዝካየድ መስርሕ 

ፍወሳ እዩ። እዚ ፍወሳ እዚ፡ ቅድሚ 
ሕጂ ንዝተፈላለዩ ጸገማት ቈርበት 
ማለት ከም ምጭምዳድ ቈርበት፡ 
ምስ ዕድመ ዝመጽእ ምጭብባጥ 
ቈርበት፡ በሰላ ቈርበት፡ ፈጸጋ 
ቈርበት፡ ብኤክዚማን ሶርያሲስ 
ዝፍለጡ ምስ ምቅርራፍን ካልእን 
ዝኽሰቱ ሕማማት ቈርበት ኣብ 
ምፍዋስ ከገልግል ጸኒሑ እዩ። 
ኣብ’ዚ ናይ ሕጂ መጽናዕቲ 

ከኣ፡ ካብ 650 ክሳብ 900 ናኖ-
ሜተር ዝዓቐኑ ቀይሕ ብርሃን 
ናብ ዝተወሰነ ክፍሊ ኣካላት 
ምስ ዝበርህ፡ ናብ ዋህዮታት ሰሊኹ 
ብምእታው ንንጥፈታት ማይቶኮንድሪያ 

ብእወታ ከምዝጸልዎ እዩ ዝግለጽ። 
እዚ ዝሰሎኸ ብርሃን 

ን’ማይቶኮንድሪያ’ 
ብዙሕ ጸዓት 
ንኸፍሪ ስለዝሕግዞ፡ 
ማይቶኮንድሪያ ብወገኑ 
ነቲ ጸዓት ንምፍራይ 
ነቲ ኣብ ደም ዝርከብ 
ሽኮር ከም ጥረ ነገር 
ንኽጥቀመሉ ካብ ደም 
ከምዝስሕቦ እዩ ኣብ’ቲ 
ኣብ እንስሳታት ዝተኻየደ 
መጽናዕቲ ክልለ ተኻኢሉ 

ዘሎ።
ኣብ’ዚ መጽናዕታዊ ምርምር፡ ሕማም 

“ኣርክቲክ፡ ኣብ 2034 ካብ በረድ ናጻ ዞባ ክኸውን ተኽእሎ ኣሎ” ተመራመርቲኣብ ዝመጽእ ዘሎ 10 ዓመት፡ ኣርክቲክ 
‘ካብ በረድ ናጻ’ ዞባ ክኸውን ከምዝኽእል 
ተመራመርቲ ዩኒቨርሲቲ ኮሎራዶ ሓቢሮም። 
እዚ ኣብ ዝመጽእ 10 ዓመታት ኣብ 

ኣርክቲክ ከጋጥም ምዃኑ ዝእመተሉ ዘሎ 
ካብ በረድ ናጻ መጻኢ፡ ካብ’ቲ ቅድሚ ሕጂ 
ክጋጥም ምዃኑ ክሕበረሉ ዝጸንሐ እዋን 
ቀልጢፉ ይኽሰት ምህላዉ እዮም እዞም 
ተመራመርቲ ዘረድኡ። 
ኣብ ሰሜናዊ ዋልታ ክፋል ዓለምና 

ዝርከብ ቆራሪ ዞባ ኣርክቲክ፡ ኣብ ዝመጽእ 
10 ዓመት ካብ በረድ ናጻ ክኸውን እዩ 
ክበሃል ከሎ፡ ኣብ’ቲ ዞባ ዝርከብ በረድ 
ምሉእ ብምሉእ ምስ ዝመክኽ ዘይኮነስ፡ 
ዓቐን ናይ’ቲ በረድ ትሕቲ 1 ሚልዮን 
ትርብዒት ኪሎ-ሜትር ምስ ዝኸውን 

ምዃኑ ይግለጽ። ኣብ’ዚ ሕጂ እዋን፡ እቲ 
ዝተሓተ ዝበሃል ኣብ ኣርክቲክ ዝርከብ ዓቐን 
በረድ 3.3 ሚልዮን ትርብዒት ኪሎ-ሜትር 
ኰይኑ፡ ብዘጋጥሞ ዘሎ ቅልጡፍ ምሕቃቕ፡ 
ኣብ ኣስጋኢ ደረጃ ከምዝርከብ ይሕብር። 
ኣብ ኣርክቲክ ዘጋጥም ዘሎ ቅልጡፍ 

ምሕቃቕ በረድ፡ ብዘይካ’ቲ ኣብ ዓለማዊ 
ክሊማ ዘስዕቦ ዘሎ ለውጢ፡ ንህላውነት 
ኣብ’ቲ ዞባ ዝነብሩ እንስሳታት ኣብ ሓደጋ 
ኣእትይዎ ከምዝርከብ ይግለጽ። ብዘይካ’ዚ፡ 
ኣብ ገማግም ባሕሪ ዝርከባ ዓድታት’ውን፡ 
በብግዜኡ ንዕልቕልቕን ሓደጋን የቃልዐን 
ከምዘሎ ይሕበር።
እቶም ተመራመርቲ፡ ቀንዲ ምኽንያት 

ናይ’ዚ ኣብ’ዚ ዞባ ዘጋጥም ዘሎ ቅልጡፍ 
ምሕቃቕ በረድ፡ ብሰሪ’ቶም ኣብ አእዋኑ 
ናብ ህዋ ዝትፍኡ ዘለዉ መርዛማት 
በከልቲ ጋዛት ምዃኖም ይጠቕሱ። በዞም 
ጋዛት ዝሰዓበ ምውሳኽ ዓለማዊ ዋዒ ከኣ 
ንበረድ ኣርክቲክ ብምምካኽ፡ ንማያዊ ክፋል 
ኣርክቲክ ብዝሒ ብርሃን ጸሓይ ከምዝኣትዎ 
ይገብሮ ከምዘሎ ኣረዲኦም። 
ንሳቶም ኣስዒቦም፡ እዚ እናለዓለ ዝኸይድ 

ዘሎ ዓለማዊ ዋዒ፡ ዋላ ቅልጡፍ ምምካኽ 
በረድ ኣርክቲክ የስዕብ እንተሃለወ፡ ናይ 
መጻኢ ቴክኖሎጂያዊ ምዕባለ ንዓቐን እዚ 
ኣብ ህዋ ዝርከብ ካርቦን-ዳይኦክሳይድ 
ከውሕዶ ምስ ዝኽእልን ኣብ ምጉዳል 

ብምንጽብራቕ ብርሃን ቅድሚት እትስራዕ ፕላኔት ተዳህሲሳ
ካብ መሬት 260 ዓመታት ብርሃን 

ርሒቓ ኣብ ኣድማስ እትርከብ 
LTT9779b ዝተሰምየት ፕላኔት፡ 
ብዘለዋ ብርሃን ኣንጸባሪቕካ ናይ ምምላስ 
ዓቕሚ፡ ክሳብ ሕጂ ካብ ዝተዳህሰሳ 
ፕላኔታት፡ ኣብ ቀዳማይ ተርታ ተሰሪዓ 
ከምዘላ ተሓቢሩ። 
እዛ ካብ ስርዓተ ጸሓይ ወጻኢ እትርከብ 

ፕላኔት፡ 2 ሽሕ ዲግሪ-ሰንትግረይድ 
ዝበጽሕ ኣዝዩ ልዑል መጠን ሙቐትን 
ብባእታ ሓጺን ዝቖመ ደበናን 
እትውንን ኮይና፡ ከም ግብረ-መልሲ ከኣ 
ባእታ ቲታንዩም ከምዝዘንባ ይግለጽ። 
ፕላኔት LTT9779b ኣብ 2020 እያ 
ብተመራመርቲ መደበር ምርምር 
ጠፈር ኣመሪካ - ናሳ ተዳህሲሳ። ኣብ’ዛ 
ፕላኔት ኣብ ዝተኻየደ ቀጻሊ መጽናዕቲ 
ከኣ፡ እዛ ክንዲ ፕላኔት ‘ነፕቱን’ ዝኸውን 

ሽኮር ዘይብሎም 30 ሰባት እዮም 
ተሳቲፎም። ፍርቆም ነዚ ቀይሕ ብርሃን 
ክቃልዑ ከለዉ ፍርቆም ግን ዝኾነ ዓይነት 
ብርሃን ከምዘይረኽቡ እዩ ተገይሩ። 
ኣብ’ቲ ዝተረኽበ ውጽኢት ከኣ፡ ሽኮር 
ዘለዎ ፈሳሲ ቅድሚ ምስታዮም ቅድሚ 
45 ደቓይቕ ንቐይሕ ብርሃን ዝተቓልዑ 
ሰባት፡ ድሕሪ 2 ሰዓት እቲ ኣብ ደሞም 
ዝርከብ ዓቐን ሽኮር ካብ’ቶም ነዚ ዓይነት 
ብርሃን ዘይተቓልዑ ግን ከኣ ሽኮር ዘለዎ 
ዝሰተዩ ሰባት ዝተሓተ ኮይኑ ተረኺቡ። 
መራሒ ናይ’ቲ መጽናዕቲ ዶ/ር 

ፓውነር፡ ቀይሕ ብርሃን ኣብ ንጥፈታት 
ማይቶኮንድሪያ ለውጢ ብምስዓብ ብደረጃ 
ዋህዮ ጽልዋ ከምዘለዎ ብምጥቃስ፡ ን15 

ደቓይቕ ንቐይሕ ብርሃን ምቅላዕ፡ ነቲ 
ብድሕሪ ምግቢ ምብላዕ ክስዕብ ዝኽእል 
ምልዓል ዓቐን ሽኮር ኣብ ደም ከጕድሎ 
ከምዝኽእል ኣረዲኡ።
እዚ ኣብ ሕማም ካልኣይ ዓይነት 

ሽኮር ዘይብሎም ዝተኻየደ መጽናዕቲ፡ 
ፍወሳ ቀይሕ ብርሃን ሕማም ካልኣይ 
ዓይነት ሽኮር ዘለዎም ሰባት፡ ነቲ ኣብ 
ደሞም ዝርከብ ዓቐን ሽኮር ኣብ 
ምቁጽጻር ከምዝሕግዞም ወሲኹ ገሊጹ። 
ካብ ሞባይላት፡ ላፕቶፓትን ካልእ 
መሳርሒታትን ዝትፋእ ሰማያዊ ብርሃን 
ግን ኣብ ምጕዳል ኣብ ደም ዝርከብ 
ሽኮር ዝኾነ ኣበርክቶ ከምዘይተረኽበሉ 
እቲ ዶ/ር ኣስዒቡ ኣነጺሩ።

ዓለማዊ ዋዒ ሓያል ጻዕሪ ምስ ዝካየድን፡ 
እዚ መኺኹ ዘሎ በረድ ኣብ ውሽጢ 10 

ዓመታት ከምእንደገና ናብ ከውሒ ክምለስ 
ከምዝኽእል ኣፍሊጦም።

ኣብ ቻይና ብዝርከቡ 
ተመራመርቲ ኣብ ዝተኻየደ 
መጽናዕቲ፡ ኣብ ሰሙን ልዕሊ 2 
ሊትሮ ሽኮራዊ ትሕዝቶ ዘለዎም 
ዓይነት መስተ ምስታይ፡ ንዘይንቡር 
ሓደገኛ ህርመት ልቢ ብ20 
ሚእታዊት ከምዘቃልዕ ተሓቢሩ። 
ዘይንቡር ህርመት ልቢ (‘ኤትሪያል 
ፊብሪሌሽን’)፡ ከም ረሸሽታ፡ ሕጽረት 
ምስትንፋስን ናህሪ ትርግታ ልብን 
ዝኣመሰሉ ምልክታት ዘለዎ እዩ። 
እዚ ሕማም እዚ፡ ብስነ-ተወርሶ 
(ጀነቲክስ)፡ ብዕድመ ወይ’ውን 

ብምትካኽ ሽጋራ፡ ብምልዓል ጸቕጢ 
ደም፡ ብክረሻ፡ ኣብ ግዜ ድቃስ 
ብተደጋጋሚ ብዝርአ ማዕበስትን 
ዘይስሩዕ ኣመጋግባን ክምዕብል 
ይኽእል። ብዘይካ’ዚ፡ እዚ ጸገም 
ህርመት ልቢ እዚ፡ ንመርጋእቲ 
ደም፡ ወቕዕን ካልኦት ምስ ልቢ 
ዝተሓሓዙ ጸገማትን ከምዘቃልዕ 
ክኢላታት ጥዕና ይሕብሩ። 
እቶም ተመራመርቲ፡ ብፍላይ 
ልዕሊ 65 ዝዕድመኦም ሰባት፡ 
ንጸገማት ልቢ ብቐሊሉ ዝተቓልዑ 
ስለዝኾኑ፡ ሽኮራዊ ትሕዝቶ ዘለዎም 

ዓይነት መስተታት ብብዝሒ ካብ 
ምውሳድ ክቝጠቡ መኺሮም። 
ኣብ ገዛ ዓቐን ሽኮር ኣውሒድካ 
እትሰትዮም ዓይነት ጽማቛት፡ 
ንተኽእሎ እዚ ጸገም ብ8 
ሚእታዊት ከምዘጉድልዎ ድማ 
እቶም ተመራመርቲ ወሲኾም 
ሓቢሮም። 
ኣብ መወዳእታ፡ ሽኮራዊ ትሕዝቶ 
ዘለዎም ዝተመስርሑ ዓይነታት 
መስተ ንዝተፈላለዩ ጥዕናዊ ጸገማት 
ስለዘቃልዑ፡ ዝኾነ ሰብ ብብዝሒ ካብ 
ምውሳዶም ክቚጠብ ተማሕጺኖም።

ዕብየት ዘለዋ ፕላኔት፡ ናብ’ታ ብርሃን 
እትምግባ ኮኾብ ኣዝያ ቀሪባ ዝቖመት 
ኮይና፡ ካብ’ቲ እትረኽቦ ብርሃን፡ ነቲ 80 
ሚእታዊት ኣንጸባሪቓ ከምእትመልሶ 

እዩ ዝሕበር። እዚ ከኣ ክሳብ ሕጂ ኣብ 
ጽፍሒ ፕላኔታት ሃሪሙ ካብ ዝምለስ 
ብዝሒ ዓቐን ብርሃን፡ እቲ ዝለዓለ ኮይኑ 
ተመዝጊቡ ኣሎ። 

ቀንዲ ምኽንያት ናይ’ዚ ኣብ ጽፍሓ 
ሃሪሙ ዝምለስ ዘሎ ልዑል ብርሃን፡ 
እቲ ኣብ ልዕሊኣ ኣንጠጥዩ ዝርከብ 
ብባእታ ሓጺን ዝቖመ ደበናታት 
ከምዝኾነ እዩ በዞም ኣብ’ዛ ፕላኔት 
ኣተኵሮ ገይሮም መጽናዕቲ ዘካይዱ 
ዘለዉ ተመራመርቲ ዝግለጽ። ንሳቶም 
ንህላውነት ናይ’ቶም ከቢቦምዋ ዝርከቡ 
ብባእታ ሓጺን ዝቖሙ ደበናታት፡ 
እዛ ፕላኔት ብሰንኪ ናብ ኮኾባ ዘለዋ 
ቅርበት ሃፊፋ ንኸይጠትፍእ ዝከላኸሉላ 
ምዃኖም ድማ ወሲኾም ኣነጺሮም። 
እዛ ካብ ዝተዳህሰሱ ፕላኔታት ብመጠኑ 
ዝተፈልየ ባህርያት እትውንን ፕላኔት፡ 
ኣብ ኮኾባ ኣብ ነፍሲ-ወከፍ 19 ሰዓታት 
ምሉእ ዑደት ከምእተካይድ ይፍለጥ። 
እዚ ድማ ነዛ ፕላኔት ሓንቲ ካብ’ተን 
ኣብ ኣድማስ ዝርከባ ዝሓጸረ ዑደት 

ዝፍጽማ ውሑዳት ፕላኔታት ክትከውን 
ኣኽኢልዋ ይርከብ። 
ክሳብ ቁሩብ ዓመታት፡ ፕላኔት ቬኑስ 

ብዘለዋ ዝለዓለ ኣንጸባራቒ ጽፍሒ፡ 
ኣብ ቅድሚት እያ ተሰሪዓ ጸኒሓ። 
ፕላኔት ቬኑስ ካብ እትረኽቦ ጠቕላላ 
ብርሃን ጸሓይ፡ ነቲ 75 ሚእታዊት 
ኣንጸባሪቓ ከምእትመልሶ እዩ ዝሕበር። 
እዚ ጠባይ እዚ ድማ ኣብ’ዛ ፕላኔት 
ካልኦት ፍጡራት ይነብሩ እዮም ዝብል 
ርድኢት ኣብ እዋኑ ኣለዓዒሉ ምንባሩ 
ይዝከር። 
እዛ ሂወታውያን እንነብራ ፕላኔት 

መሬት ዝበዝሐ ሚእታዊት (ሰለስተ 
ርብዒ) ጽፍሓ ብማይ ዝተሸፈነ’ኳ 
ይኹን፡ ካብ’ቲ ካብ ጸሓይ እትረኽቦ 
ብርሃን፡ ነቲ 30 ሚእታዊት ጥራይ እያ 
ናብ ህዋ ኣንጸባሪቓ እትመልሶ።

